
ПаЎСТаНцы 1863 ГОдУ На ФОТаЗдыМках

ВОЛЬГа ГаРБаЧОВа

Паўстанцы 1863 года 
на фотаздымках

У пачатку 60-х гадоў ХIX ст. фатаграфія становіцца даволі 
распаўсюджанай з’явай на беларуска-літоўскіх землях. У гэты час 
фотамайстэрні дзейнічалі ва ўсіх губернскіх беларускіх гарадах. У 

Горадні гэта фотаатэлье І. Штумана, Э. Менцэля і Доўнар-Запольскага, у 
Мінску — майстэрні Антонія Прушынскага, Якава Брафмана, Альфонса Дэпласэ 
(вул. Захар’еўская, 16), Эмерыка Адамовіча і К. Бжэскага, у Віцебску — майстэр-
ня Серабрына (вул. Замкавая), у Магілёве — майстэрня братоў Прасольных1. 
Што тычыцца Вільні, то там колькасць майстэрняў была яшчэ большай. Гэта 
майстэрні Вальдэмара Борхарта і К. (вул. Вялікая, 3, дом Вагнера), Абдона 
Карзона2, Альберта Свяйкоўскага3, атэлье Прывальскага і Рамке (знаходзілася 
за Вострай брамай у доме Баркенберга), Ахіла Банольдзі4, Івана Трутнева і К. 
(дзейнічала пры мастацкай школе на Вялікай вуліцы, 14, у будынку гімназіі), 
атэлье Бжазоўскага і Аколава (дзейнічала пад кіраўніцтвам мастака Аляксандра 
Страўса5, размяшчалася ў доме Адамовіча), майстэрня Яна Бжазоўскага і Аляк-
сандра Страўса6, А. Друэ (вул. Нямецкая, дом Ходзькі), Хецшольда, І. Лявіцкага 
(Палацавы сад, 14)7. Тым не менш, на сённяшні дзень многія фотаздымкі не 
знайшлі адпаведнага выкарыстання ў даследчыцкай практыцы, у тым ліку і ў 
дачыненні да гісторыі паўстання 1863—1864 гг. У межах дадзенага артыкула 
ставіцца мэта ахарактарызаваць найбольш значныя архіўныя зборы, апрацоўка 
якіх пашырыць уяўленні пра паўстанне і ягоных дзеячоў. 

Шырокае выкарыстанне фотаздымкаў паўстанцаў 1863—1864 гг. пачынаец-
ца з канца ХІХ — пачатку ХХ ст. Пачаткова яны ўключаліся ў мемуары былых 
паўстанцаў і паходзілі з прыватных збораў. У якасці прыкладу можна згадаць 
успаміны Апалінарыя Свентажэцкага, Якуба Гейштара і Бенядзікта Дыбоўскага, 
дзе змешчана значная колькасць здымкаў беларускіх паўстанцаў8. 

Вольга Гарбачова — выпускніца гістарычнага факультэту БДУ, кандыдат гістарычных 
навук, дацэнт катэдры этналёгіі, музэялёгіі і гісторыі мастацтваў БДУ. Займаецца дасьле-
даваньнем сацыяльна-палітычнай гісторыі Беларусі ХІХ ст. Аўтар больш як 100 навуко-
вых публікацый, сярод якіх манаграфія «Паўстаньне 1830—1831 гг. на Беларусі» (2001), 
біябібліяграфічны слоўнік удзельнікаў паўстаньня 1830—1831 гг. у Беларусі (2004, 2006).

Выданне музейных фотазбораў пачынаецца з 60-х гг. ХХ ст. У гэты час 
выходзяць каталогі, прысвечаныя паўстанню 1863—1864 гг., з фондаў Музея 
польскай арміі і Музея гісторыі польскага рэвалюцыйнага руху (сучасны Му-
зей незалежнасці)9. Аднак гэтыя выданні мелі шырэйшыя мэты, у сувязі з чым 
калекцыі фотаздымкаў былі прэзентаваныя ў іх толькі часткова.

У пачатку ХХІ ст. адбываюцца пэўныя змены — з’яўляюцца сапраўдныя 
навуковыя выданні, да якіх можна аднесці публікацыю Уроцлаўскага збору 
фотаздымкаў, падрыхтаваную Лешакам Махнікам10, а таксама двухтомны 
каталог са збораў Гістарычнага музея Варшавы, падрыхтаваны Крыстынай 
Лейкай і Альжбетай Камінскай11.

Фотаздымак 50—60-х гадоў ХІХ ст., нягледзячы на сваю пераважную 
статычнасць, мае высокую інфарматыўную каштоўнасць. Перш за ўсё ён 
каштоўны тым, што на здымках фіксаваліся патрыятычныя падзеі сярэдзіны 
ХІХ ст. Адным з першых фатографаў, хто зразумеў прапагандысцкую функ-
цыю фота, быў варшаўскі майстар Караль Баер. Падчас маніфестацыі, якая 

1  Пералік майстэрняў зроблены на падставе наступных крыніц: Lіetuvos valstybės istorijos archyvas 
(LVIA). F. 439, аp. 1, b. 147—149; Гродзенскі дзяржаўны гісторыка-археалагічны музей (ГДГАМ). 
КП № 2842.

2  Абдон Карзон (1826—1865) заснаваў у Вільні фотамайстэрню каля 1859 г. на вул. Вялікай. Меў 
дачыненне да паўстання 1863 г., за што ў красавіку 1863 г. быў арыштаваны і сасланы ў Енісейскую 
губерню. Памёр у ссылцы.

3  Фотамайстэрня Альберта Свяйкоўскага размяшчалася ў Вільні на вул. Нямецкай у доме Мюлера 
і дзейнічала на працягу 1861—1866 гг., пасля чаго яе ўладальнік пераехаў у Тулу.

4  Джузэпе Ахіл Эльмір Банольдзі (памёр каля 1871), італьянец з паходжання, з 1842 г. жыў у Віль-
ні, дзе заснаваў фотамайстэрню. За дачыненне ў 1862 г. да дзейнасці Літоўскага правінцыйнага 
камітэта быў высланы, пасля чаго дзейнічаў як прадстаўнік віленскага паўстанцкага цэнтра за 
мяжой. Пасля паўстання займаўся фатаграфіяй у Парыжы.

5  Аляксандр Уладзіслаў Страўс (1834—1896), віленскі тэатральны дэкаратар і фатограф, з 1860 г. 
выкладаў у Віленскім дваранскім інстытуце.

6  Майстэрня заснаваная ў 1864 г. і з’яўлялася адной з самых вялікіх у Вільні. Размяшчалася ў доме 
Шмідта на вул. Вялікай. Пасля смерці А. Страўса атэлье перайшло да ягонай жонкі і праіснавала 
да 1915 г.

7  Пералік віленскіх фотамайстэрняў падаецца на падставе матэрыялаў фонда Мураўёўскага музея 
Літоўскага гістарычнага архіва. Гл.: LVIA. F. 439, ap. 1, b. 147, l. 6, 23, 56, 98, 125; b. 148, l. 146; 
b. 149, l. 1, 6, 22, 38, 40, 80.

8  [Świętorzecki A.]. Ze wspomnień wygnańca / Spisała Z. Kowalewska. — Wilno, 1911; Gieysztor J. 
Pamiętniki z lat 1857—1865. T. I—II. — Wilno, 1913; Dybowski B. Pamiętnik od roku 1862 zacząwszy 
do roku 1878. — Lwów, 1930.

9  Bigoszewska W., Słoniewska M. Powstanie styczniowe w zbiorach Muzeum Wojska Polskiego. — 
Warszawa, 1966; Wórkiewicz H., Ozyra H., Andrzejewska B. Powstanie styczniowe. Katalog zbiorów 
Muzeum Historii Polskiego Ruchu Rewolucyjnego. Nabytki z lat 1957—1975. — Warszawa, 1982. 

10  Machnik L. Fotografie powstańców styczniowych w zbiórach Gabinetu Grafiki Zakładu Narodowego 
im. Ossolińskich. — Wrocław, 2002.

11  Powstanie styczniowe i zesłańcy syberyjscy. Katalog fotografii ze zbiorów Muzeum Historycznego m. 
st. Warszawy. Сz. 1. Powstanie styczniowe / Oprac. K. Lejko. — Warszawa, 2004; Powstanie styczniowe 
i zesłańcy syberyjscy. Katalog fotografii ze zbiorów Muzeum Historycznego m. st. Warszawy. Cz. II. 
Zesłańcy syberyjscy / Oprac. E. Kamińska. — Warszawa, 2005.

адбылася 11 чэрвеня 1860 г. у Варшаве ў 
сувязі з пахаваннем удавы лістападаўскага 
паўстанца Юзафа Савінскага Кацярыны, 
Баер зрабіў пасмяротны здымак, які ў да-
лейшым пачынае выкарыстоўвацца для 
прапаганды патрыятызму. Яшчэ большую 
ролю набываюць здымкі пяці палеглых на 
Рынку Старога горада ў Варшаве падчас 
маніфестацыі 27 лютага 1861 г., зробленыя 
тым жа К. Баерам12. Згаданыя здымкі пачы-
наюць распаўсюджвацца сярод насельніцтва 
і разглядацца як заклік да выступаў.

Ідэю Баера падхапілі іншыя май-
стры. Можна згадаць пасмяротны здымак 
Уладзіслава Сыракомлі, выкананы ў верасні 
1862 г.13 На жаль, ні на аверсе, ні на рэверсе 
здымка не пазначана прозвішча фатографа.

У большасці выпадкаў фатографы 
паводзілі сябе не настолькі смела. Шыро-
кае распаўсюджанне атрымлівае ўвядзенне 
ў здымкі нацыянальнага каларыту, што 
таксама забаранялася афіцыйнымі 
ўладамі. Пацверджаннем гэтаму з’яўляецца 
разбіральніцтва, праведзенае ў дачыненні 
да Рамана Бохвіца пасля знаходкі ягонага 
фота ў нацыянальным адзенні. Здымак, 
выкананы ў 1860 г. у кракаўскай майстэрні 
Валенція Ржавуцкага (вул. Каперніка, 29), на 
якім Бохвіц апрануты ў кунтуш, стаў прычы-
най расследавання аб дачыненні апошняга 
да паўстанцкіх падзей 1863 г. Па выніках 
следства яму выставілі абвінавачанне ў 
распаўсюджванні патрыятычных выяваў сярод насельніцтва14.

Выкарыстанне патрыятычнай сімволікі можна прасачыць у дзейнасці фатогра-
фа Антонія Прушынскага. Фотамайстэрствам Прушынскі пачаў займацца каля 
1850 г., заснаваўшы ў Мінску майстэрню па вуліцы Францішканскай15. Ва ўмовах 

12  Powstanie styczniowe i zesłańcy syberyjscy. Katalog fotografii ze zbiorów Muzeum Historycznego 
m. st. Warszawy. Сz. 1. S. 5.

13  LVIA. F. 439, ap. 1, b. 161, l. 18—18 v.
14  LVIA. F. 1248, ap. 2, b. 1460, l. 2—3.
15  Фотографическая иллюстрация. № 8/9. Минск, 1863. C. 10; Кісялёў Г. Імгненне і вечнасць // 

Мастацтва Беларусі. 1984. № 6.

Раман Бохвіц у польскім 
кунтушы. 1860 г. 
кракаў. Фотамайстэрня 
В. Ржавуцкага. 
крыніца: LVIA. F. 1248, ap. 2, 
b. 1460, l. 112–112 v.

Мінска яе статус быў падобны да таго, што мела варшаўская майстэрня Караля 
Баера, размешчаная на Кракаўскім прадмесці, 389. Прушынскі выконваў перадусім 
звычайныя партрэтныя здымкі, у якасці прыкладу якіх можна згадаць групавы 
партрэт з альбома Уладзіслава Міцкевіча, выкананы каля 1861 г., дзе побач з самім 
уладальнікам майстэрні выяўлены шэраг будучых паўстанцаў16. Адначасова з гэтым 
у майстэрні Прушынскага рабіліся здымкі патрыятычнага зместу.

У гэтым кірунку Прушынскі дзейнічаў даволі рызыкоўна. У сваёй майстэрні ён 
захоўваў крэсла, на спінцы якога змяшчаўся герб з Арлом і Пагоняй. Захаваўся 
шэраг фотаздымкаў, на якіх асобы здымаюцца ў згаданым крэсле. Як прыклады 
можна згадаць здымак маці Антонія Прушынскага Розы Станьскай, змешчаны ў 
кнізе С. Лявіцкага17, фота паўстанца Валовіча са збораў Літоўскага дзяржаўнага 
гістарычнага архіва18, здымак наваградскага шляхціца Уладзіслава Гацыскага19. 
На пачатку 60-х гг. ХIX ст. такія паводзіны фотамайстроў нярэдка прыводзілі 
да судовых разбіральніцтваў.

У перыяд паўстання 1863 г. кантроль над дзейнасцю фотаатэлье і іхных 
уладальнікаў узмацніўся. У адпаведнасці з прадпісаннем ад 12 ліпеня 1863 г. 
аб’яўлялася аб правядзенні рэвізіі ва ўсіх фотамайстэрнях на тэрыторыі 
беларуска-літоўскіх губерняў. Калі не было афіцыйнага дазволу на дзейнасць 
майстэрні ці ўладальнікі былі нядобранадзейныя, установы падпадалі пад за-
барону, а фотамашыны канфіскоўваліся. Дадатковыя праверкі праводзіліся 
і ў дачыненні да ўсіх астатніх майстроў. Ім неабходна было на працягу пяці 
дзён падаць паручыцельства не меней як ад трох асобаў, а таксама заплаціць 
заклад у залежнасці ад даходаў майстэрні, памер якога мог складаць ад 200 да 
600 рублёў. Акрамя гэтага, уладальнікі атэлье павінны былі адказваць за до-
бранадзейнасць сваіх супрацоўнікаў20.

З развіццём у Беларусі паўстанцкага руху А. Прушынскі далучыўся да 
партыі чырвоных і ўвайшоў у склад Мінскага паўстанцкага камітэта. У самым 
пачатку 1863 г. ён трапляе пад арышт, а 29 кастрычніка 1863 г. ссылаецца 
на жыхарства ў Сібір21. Пад канфіскацыю павінна была патрапіць уся ягоная 
ўласнасць. Аднак праведзены ў студзені 1864 г. прыставам мінскай гарадской 
паліцэйскай управы ператрус даў нязначныя вынікі. У доме арыштанта знайшлі 
толькі фотамашыну, на якую адразу прад’явіла правы жонка фатографа Пе-
лагея Прушынская, што і здолела даказаць22. Дадзеныя абставіны не дазволілі 

16  Маецца на ўвазе здымак з выявай Міхала Дабравольскага, Багуслава Сямірадскага, Валерыя 
Валодзькі, Яна Навакоўскага, Караля Станкевіча, Юзафа Барташэвіча, Міхала Янкоўскага. Гл.: 
Biblioteka Polska w Paryżu (BPP). Akc. 2305. Album z fotografiami ofiarowany Wł. Mickiewiczowi 
przez Litwinów z Mińska w 1861 r.

17  Гл.: Lewicki S. Konrad Prószyński. Warszawa, 1987. Po s. 81.
18  Гл.: LVIA. F. 439, ap. 1, b. 147, l. 57.
19  Гл.: ГДГАМ. КП № 2842. Aрк. 24.
20  НГАБ. Ф. 1416, воп. 4, спр. 11 800, арк. 5 адв. — 7, 28—29 адв.
21  На жаль, нам не ўдалося азнаёміцца з ягонай следчай справай, каб вызначыць дакладную прычыну арышту.
22  НГАБ. Ф. 299, воп. 1, спр. 576, арк. 648—649 адв.

канфіскаваць у Прушынскага фотаабсталяванне, якое пазней стала асновай 
для адкрыцця новай майстэрні.

Пакаранне Антоні Прушынскі адбываў у Томскай губерні, дзе на працягу 
1864—1873 гг. ён таксама ўтрымліваў невялікую фотамайстэрню23. Асновай 
для яе стала абсталяванне, перавезенае ў Томск з Мінска. Пра дзейнасць гэтай 
майстэрні практычна нічога не вядома. Цалкам верагодна, што афіцыйна яна 
была запісана на нейкую іншую асобу, бо ссыльнаму атрымаць дазвол на ад-
крыццё фотамайстэрні было практычна немагчыма. 

Даследчыкам вядомыя здымкі, выкананыя Прушынскім у томскі перыяд. На 
адным з іх, датаваным 25 мая 1868 г., выяўлены сам Антоні Прушынскі з сынам 
Конрадам напярэдадні ад’езду апошняга ў Варшаву. Дадзеная фотакартка была 
апублікаваная Сцяпанам Лявіцкім24. 

З 1873 г. сям’я Прушынскіх жыла ўжо ў Варшаве, куда раней, акрамя сы-
на Конрада, перабраўся і бацька фатографа. Там на працягу 1874—1895 гг. 
А. Прушынскі зноў кіруе фотамайстэрняй, якая спачатку з-за немагчымасці 
атрымаць афіцыйны дазвол на яе заснаванне была запісаная на Анастаса Пу-
цяту, цесця Конрада Прушынскага. Фотаздымкі гэтага перыяду захоўваюцца ў 
Аддзеле іканаграфіі Нацыянальнай бібліятэкі Варшавы і ў зборах Гістарычнага 
музея Варшавы25. Сярод іх трэба адзначыць партрэт бацькоў Антонія Прушын-
скага, зроблены ў 1871 г., а таксама фотаздымак самога Прушынскага з жонкай 
Пелагеяй і дзецьмі.

Паводле сведчання Ядвігі Астраменцкай, якая добра ведала А. Прушынскага 
і ягоную сям’ю па ссылцы, пры сустрэчы з ім у Варшаве ў 1891 г. ён, 

нягледзячы на страту зроку, захаваў бадзёры настрой і па-добраму згадваў 
сібірскі час, калі складаныя пабытовыя ўмовы, цяжкія перажыванні і адда-
ленасць ад радзімы ядналі людзей быццам у адну сям’ю26.

Адной з важных для адзначанай тэмы крыніц з’яўляецца фотаальбом са 
збораў Польскай бібліятэкі ў Парыжы пад назвай «Альбом фотаздымкаў, пада-
раваных У. Міцкевічу літвінамі з Мінска ў 1861 г.»27. Аксамітны, карычневага 
колеру з залатым цісненнем, альбом без пагінацыі памерам 26×20 см уключае 
выявы Наваградка і ягоных ваколіцаў, а таксама здымкі, выкананыя ў канцы 
50-х — пачатку 60-х гг. ХІХ ст., у тым ліку і паўстанцаў 1863 г.28

23  Ostromęcka J. Pamiętnik z lat 1862—1911 / Оprac. A. Brus. Warszawa, 2004. S. 42.
24  Гл.: Lewicki S. Konrad Prószyński. Рo s. 81.
25  Biblioteka Narodowa (BN). F. 10452/W; F. 10467/W; F. 10470/W; F. 10474/G; Powstanie styczniowe i zesłańcy 

syberyjscy. Katalog fotografii ze zbiorów Muzeum Historycznego m. st. Warszawy. Сz. II. S. 19, 323.
26  Ostromęcka J. Pamiętnik z lat 1862—1911. S. 43.
27  BPP. Аkc. 2305. Album z fotografiami ofiarowany Wł. Mickiewiczowi przez Litwinów z Mińska w 1861 r.
28  Надпісы і фотаздымкі размешчаныя ў альбоме на дваццаці дзвюх старонках. Некаторыя старонкі 

альбома чыстыя. У сувязі з тым, што альбом не пагінаваны, намі выкарыстоўваецца ўмоўная 
пагінацыя, пры якой пустыя старонкі не ўлічваюцца. 

Разам у альбоме размешчана 36 здымкаў, з якіх два — групавыя фота, шэсць 
з’яўляюцца сюжэтнымі выявамі, а астатнія — партрэтнымі фотаздымкамі. Усяго 
на іх фігуруе 41 чалавек, для большасці з якіх на аверсах пазначаныя імёны і 
прозвішчы. Дваццаць асобаў, выяўленых на фотаздымках альбома, маюць дачы-
ненне да паўстання. Акрамя ўладальніка мінскай фотамайстэрні Антонія Пру-
шынскага, да іх адносяцца: ураднік канцылярыі Мінскай палаты грамадзянскага 
суда Юзаф Барташэвіч, сасланы за удзел у паўстанні ў заходнесібірскія батальёны 
ў Табольскую губерню29; сын вядомага рэлігійнага пісьменніка Фларыяна Бохвіца 
Раман Бохвіц30; удзельнік паўстання 1831 г., чыноўнік па асаблівых даручэннях 
пры віленскім генерал-губернатару, cябра Віленскай археалагічнай камісіі, га-
наровы куратар Наваградскай бібліятэкі, маршалак Наваградскага павета да 
1863 г. Уладзіcлаў Брахоцкі31; апошні ашмянскі маршалак Антоні Брахоцкі32; 
памешчык Мінскай губерні, аўтар шэрагу ўспамінаў Валеры Валодзька33; старэй-
шы сын мастака Валенція Ваньковіча Адам Ваньковіч34; выпускнік Віленскага 
ўніверсітэта, лекар з Наваградка, які ў 1831 г. выратаваў жыццё цяжка хворага 
М. Мураўёва Пётр Гнаінскі-Міткевіч35; сябра мінскай паўстанцкай арганізацыі, 
дзе выконваў абавязкі памочніка начальніка горада, сасланы ў Іркуцкую губер-
ню Міхал Дабравольскі36; сын вядомага дзеяча 1831 г. Юзафа Кашыца, сасланы 
за ўдзел у паўстанні ў Казанскую губерню, Канстанцін Кашыц37; памешчык з 
Наваградскага павета, сасланы ў Табольскую губерню, Станіслаў Маліноўскі38; 
сябра наваградскай паўстанцкай арганізацыі з абавязкамі павятовага кіраўніка, 
сасланы на жыхарства ў Томск Адольф Мікульскі39; выпускнік Пецярбургскага 
ўніверсітэта, адвакат мінскага суда, сябра мінскай паўстанцкай арганізацыі, сас-
ланы пасля паўстання на жыхарства ў Вяцкую губерню, Ян Навакоўскі40; вядомы 
грамадскі дзеяч, мемуарыст, мастак Эдвард Паўловіч, які за «зной дзеныя ў яго 
творы злачыннага зместу і забароненыя лісты» з 8 сакавіка 1863 г. трапіў пад 
следства Мінскай следчай камісіі і па выніках следства быў сасланы на жыхарства 
ў Аланецкую губерню41; сябар Адама Міцкевіча, член наваградскай паўстанцкай 
арганізацыі з абавязкамі акруговага кіраўніка Канстанцін Туганоўскі42; 

29  BPP. Аkc. 2305. K. 4.
30  Тамсама. Арк. 22.
31  Тамсама. Арк. 16.
32  Тамсама. Арк. 15.
33  Тамсама. Арк. 4.
34  Тамсама. Арк. 7.
35  Тамсама. Арк. 19.
36  Тамсама. Арк. 4.
37  Тамсама. Арк. 18.
38  Тамсама. Арк. 18.
39  Тамсама. Арк. 19.
40  Тамсама. Арк. 4.
41  Тамсама. Арк. 19.
42  Тамсама. Арк. 13.

чыноўнік канцылярыі Мінскага 
дваранскага дэпутацкага схо-
ду Антоні Пуцята43; мінскі 
шляхціц, лекар, сасланы за ўдзел 
у паўстанні ў Наўгародскую гу-
берню, Багуслаў Сямірадскі44; 
выпускнік Горы-Горацкага земля-
робчага інстытута, сябра мінскай 
паўстанцкай арганізацыі, сасла-
ны пасля паўстання ва Усход-
нюю Сібір, Караль Станкевіч45; 
шляхціц Наваградскага павета, 
сасланы як паўстанец на па-
сяленне ў Пермскую губерню, 
Канстанцін Урублеўскі46; лекар, 
ардынатар шпіталя старавераў 
у Мінску, сасланы на пасялен-
не ў Тамбоўскую губерню, Міхал 
Янкоўскі47.

Вялікую каштоўнасць для 
даследчыкаў паўстання 1863 
г. мае збор фотаздымкаў са 
збораў Літоўскага дзяржаўнага 
гістарычнага архіва. Каля 600 
фатаграфій перыяду 60-х гг. 
ХІХ — пачатку ХХ ст. утрымлівае 
фонд пад назвай «Архіў музея 
графа М. М. Мураўёва»48. У межах 
гэтага фонда фотаздымкі зна-
ходзяцца ў больш як трыццаці 
справах. Найбольш каштоўныя 
справы пад нумарамі 147 і 148, 
якія ўтрымліваюць здымкі ўдзельнікаў паўстання49. Тут знаходзяцца некалькі 
фотакартак Кастуся Каліноўскага. Адзін з іх, выкананы ў майстэрні Ахіла 

43  BPP. Аkc. 2305. K. 19.
44  Тамсама. Арк. 4.
45  Тамсама. Арк. 4.
46  Тамсама. Арк. 22.
47  Тамсама. Арк. 4.
48  LVIA. F. 439, ap. 1.
49  Тамсама. B. 147—148.

кастусь каліноўскі (?). 
крыніца: LVIA. F. 439, ap. 1, b. 147, 
l. 126.

Банольдзі, вядомы даследчыкам50. Акрамя яго, тут знаходзіцца таксама неад-
натаваны здымак, на якім змешчана выява мужчыны, вельмі падобнага да К. 
Каліноўскага51. На рэверсе здымка алоўкам пазначаны пад пытальнікам ініцыял 
і прозвішча52. Сярод іншых паўстанцаў, чые здымкі знаходзяцца ў гэтым зборы 
і да гэтага часу былі амаль не вядомыя даследчыкам, можна згадаць прозвішчы 
Багуслава Сямірадскага, Паўла Дыбоўскага, Яўстафія Козел-Паклеўскага, 
Эдварда Рачынскага, Рычарда Блажаеўскага, Стэфана Любамірскага, Паўла 
Парфяновіча, Карнелія Пелікшы, Мечыслава Тукалы, Эдварда Чапскага. Што 
тычыцца здымкаў Баляслава Свентажэцкага, то ў згаданым зборы знаходзяцца 
ажно чатыры ягоныя здымкі. 

Даследаванне фотаздымкаў 60-х гг. ХІХ ст. паказала, што фатаграфія ў 
той час была ўжо дастаткова распаўсюджанай з’явай у шляхецкім асяроддзі, 
і таму з’яўляецца важнай антрапалагічнай крыніцай. Практычна кожная 
сям’я тады мела пэўную калекцыю здымкаў, што пацвярджаецца прыкладамі 
з Б. Свентажэцкім, Б. Сямірадскім, Р. Бохвіцам і іншымі паўстанцамі 1863—
1864 гг. 

50  LVIA. F. 439, ap. 1. B. 147, l. 125—125 v. 
51  Тамсама. L. 126.
52  Тамсама. L. 126 v.

ДАДАТАК

1. Групавы здымак антонія Прушынскага з патрыятычнай інтэлігенцыяй 
у Мінску. 18 мая 1861 г. Стаяць злева направа — антоні Прушынскі, 
Міхал дабравольскі, Багуслаў Сямірадскі, Валеры Валодзька. Сядзяць 
злева направа — ян Навакоўскі, Юзаф Любічанскі, караль Станкевіч, 
Юзаф Барташэвіч, Мікалай караткевіч, Міхал янкоўскі. 
крыніца: BPP. Akc. 2305, k. 4.

3. Рычард Блажаеўскі. 1863 г. 
крыніца: LVIA. F. 439, ap. 1, b. 
147, l. 92–92 v.

2. Багуслаў Сямірадскі. Мінск. 
Фотамайстэрня а. дэпласэ. 
крыніца: LVIA. F. 439, ap. 1, b. 
148, l. 58-58 v.

4. Раман Бохвіц. 
крыніца: BPP. Akc. 2305, k. 22.

6. Уладзіслаў Брахоцкі. 
крыніца: BPP. Akc. 2305, k. 16.

5. антоні і антаніна Брахоцкія. 
крыніца: BPP. Akc. 2305, k. 15.

7. адам Ваньковіч. 
крыніца: BPP. Akc. 2305, k. 7.

8. Пётр Гнаінскі-Міткевіч. 
крыніца: BPP. Akc. 2305, k. 19.

9. Павел дыбоўскі. 
крыніца: LVIA. F. 439, ap. 1, b. 
147, l. 9–9 v.

10. антоні Ждановіч-крупоўскі. 
крыніца: LVIA. F. 439, ap. 1, b. 
147, l. 41–41 v.

11. канстанцін кашыц. 
крыніца: BPP. Akc. 2305, k. 18.

12. яўстах козел-Паклеўскі. 
крыніца: LVIA. F. 439, ap. 1, b. 
147, l. 119–119 v.

13. Стэфан Любамірскі. 
Пецярбург. Фотамайстэрня 
к. Бергамаска. 
крыніца: LVIA. F. 439, ap. 1, b. 
148, l. 60–60 v.

14. Станіслаў Маліноўскі. 
крыніца: BPP. Akc. 2305, k. 18.

15. адольф Мікульскі. 
крыніца: BPP. Akc. 2305, k. 19.

16. Павел Парфяновіч. 
крыніца: LVIA. F. 439, ap. 1, b. 
148, l. 61–61 v.

17. эдвард Паўловіч. 
крыніца: BPP. Akc. 2305, k. 19.

18. карнелі Пелікша. 1864 г. 
крыніца: LVIA. F. 439, ap. 1, b. 
161, l. 12.

19. антоні Пуцята. 
крыніца: BPP. Akc. 2305, k. 19.

20. эдвард Рачынскі. 
крыніца: LVIA. F. 439, ap. 1, b. 
147, l. 43–43 v.

22. Баляслаў Свентажэцкі. 
Вільня. Фотамайстэрня 
а. Свяйкоўскага. 
крыніца: LVIA. F. 439, ap. 1, b. 
148, l. 3–3 v.

23. Баляслаў Свентажэцкі з 
жонкай. 
крыніца: LVIA. F. 439, ap. 1, b. 
148, l. 126.

21. Баляслаў Свентажэцкі. 
крыніца: LVIA. F. 439, ap. 1, b. 
161, l. 4.

24. канстанцін Туганоўскі. 
крыніца: BPP. Akc. 2305, k. 13.

26. канстанцін Урублеўскі. 
крыніца: BPP. Akc. 2305, k. 22.

25. Мечыслаў Тукала c жонкай. 
крыніца: LVIA. F. 439, ap. 1, b. 
148, l. 38–38 v.

27. эдвард Чапскі. Вільня. 
Фотамайстэрня а. Банольдзі. 
крыніца: LVIA. F. 439, ap. 1, b. 
148, l. 19–19 v.

Біябібліяграфічныя звесткі паўстанцаў, змешчаных на фотаздымках

1—2. Прушынскі Станіслаў Антоні (1826—1895) — шляхціц Мінскай 
губерні герба Любіч, сын Антонія (памёр каля 1873 г.), уладальніка маёнтка 
Асінцы Вілейскага павета, гранічнага суддзі, і Розы Станьскай. Бацька, вера-
годна, у 1827 г. кантактаваў з А. Міцкевічам (?). 

Актыўна ўдзельнічаў у грамадскім руху, у 1844—1845 гг. належаў да т. зв. 
спіскоўцаў, меў радыкальныя погляды, якіх не падзяляў ягоны бацька. Ажаніўся 
з Пелагеяй Кулаковай. Пераехаў у Мінск, дзе спачатку сродкамі для ўтрымання 
сям’і былі прыватныя ўрокі ігры на фартэпіяна, затым Прушынскі засноўвае 
невялікую фабрыку па выпуску лаку. Каля 1850 г. адкрыў у Мінску фотамай-
стэрню. У 1850-я гг. меў дачыненне да дзейнасці Мінскага гарадскога тэатра, у 
1856 г. выступаў на ягонай сцэне ў оперы Станіслава Манюшкі «Рэкруцкі набор». 

У перыяд Крымскай вайны ўдзельнічаў у вызваленчым руху, за што ў 1855 г. 
быў арыштаваны і ўтрымліваўся ў Бабруйскай турме. У перадпаўстанцкі пе-
рыяд далучыўся да «чырвоных» Мінскага паўстанцкага камітэта. У пачатку 
1863 г. быў арыштаваны, 29 кастрычніка 1863 г. сасланы на жыхарства ў Сібір. 
Да паўстання 1863 г., паводле звестак Станіслава Рэйманта, меў дачыненне і 
бацька фатографа, Антоні Прушынскі, які таксама быў сасланы ў Сібір, адкуль 
атрымаў дазвол вярнуцца да 1868 г. без магчымасці пражывання на старым 
месцы жыхарства. Пасля вяртання з ссылкі А. Прушынскі пасяліўся ў Варшаве.

Пакаранне А. Прушынскі адбываў у Каінскай акрузе Томскай губерні. У 
1864 г. да яго прыбыла жонка Пелагея Вікторыя Кулакова разам з дзецьмі: Кон-
радам (19.2.1851, Мінск — 8.7.1908, Варшава), Максіміліянам і Зянонай. Відаць, 
ужо ў Томску ў іх нарадзіўся сын Севярын (памёр каля 1869). У 1864—1873 гг. 
у Томску Прушынскі ўтрымліваў невялікую фотамайстэрню. Акрамя гэтага, 
ён даваў прыватныя ўрокі музыкі. У ягоным доме арганізоўваліся музычныя 
вечары, у якіх прымалі ўдзел нават дзеці. Падчас ссылкі А. Прушынскі быў 
арыштаваны і ўтрымліваўся ў зняволенні за ўдзел у патаемных сходах. У 1869 г. 
ён атрымаў дазвол наведаць Польшчу, пасля чаго назад не вярнуўся. Да 1873 г. 
томскія ўлады шукалі яго, што знайшло асвятленне ў перыядычным друку і 
архіўных справах. 

З 1873 г. Прушынскія жылі ў Варшаве, дзе на працягу 1874—1895 гг. Антоні 
Прушынскі кіраваў фатаграфічнай майстэрняй, запісанай на Анастаса Пуцяту. 

Львівська наукова бібліотека ім’я Василя Стефаника (ЛНБ). Ф. Осолинських. Спр. 4533, арк. 103; 
спр. 4535, арк. 46—47; Государственный архив Российской Федерации (ГАРФ). Ф. 109, 1 эксп., 1865, 
д. 31, л. 278 об.; Тамсама. 1871. Д. 62, л. 457; Российский государственный исторический архив 
(РГИА). Ф. 1286, оп. 29, д. 1090, д. 495—497; оп. 24, д. 139, л. 306 (Інф. М. Міціньскай); НГАБ. Ф. 299, 
воп. 1, спр. 576, арк. 648—650; ф. 299, воп. 2, спр. 6062, арк. 70; ф. 299, воп. 2, спр. 6063, арк. 97; 
ф. 319, воп. 2, спр. 2639, арк. 14; Biblioteka Narodowa (BN). Rkps II. 5966; Rkps I. 5977; F. 10452/W; 
F. 10467/W; F. 10470/W; F. 10474/G; Ендрыховская Б. Музыкальная жизнь польских ссыльных в Си-
бири в ХIX веке // Сибирь в истории и культуре польского народа. Москва, 2002. С. 215; Кісялёў Г. 
Імгненне і вечнасць // Мастацтва Беларусі. 1984. № 6; Мулина С. А. Участники польского восстания 
1863 года в западносибирской ссылке: Автореф. дис… канд. ист. наук. — Омск, 2005; Пачынальнікі: 
З гісторыка-літаратурных матэрыялаў ХІХ ст. Мінск, 1977. С. 25; Пашкин Ю. А. Русский драма-

тический театр в Белоруссии. Минск, 1980. С. 30; Томские губернские ведомости. 1870. 21 марта. 
№ 12; Фотографическая иллюстрация. № 8/9. Минск, 1863. С. 10; Konarski K. Konrad Prószyński 
(Kazimierz Promyk). — Warszawa, 1948; Lewicki S. Konrad Prószyński. — Warszawa, 1987; Malinowski 
M. Dziennik / Wyd. M. Kridl. Wilno, 1914. S. 67; Mickiewicz W. Pamiętniki. T. 2. 1862—1870. Warszawa, 
1927. S. 54; Ostromęcka J. Pamiętnik. S. 42—44, 65, 254, 262; Powstanie styczniowe i zesłańcy syberyjscy. 
Cz. II. S. 19, 323; Polski Słownik Biograficzny (PSB). T. 28. Kraków, 1985. S. 565—568; Reymont S. 
Życie i działalność Konrada Prószyńskiego (Kazimierza Promyka). — Warszawa, 1948; [Świętorzecki, 
A.]. Ze wspomnień... S. 121.

Дабравольскі Міхал (29.11.1831—17.8.1898) — шляхціц Мінскай губерні, 
сын Міхала (нар. каля 1794), суддзі Мінскага павятовага суда, калежскага асэсара, 
і Тэклі. Брат Зыгмунта (нар. 3.3.1823), тытулярнага саветніка, Уладзіслава (нар. 
1.6.1824), паручніка Нізаўскага егерскага палка, Эміліі Юліі (нар. 21.10.1825), 
Анэлі (нар. 3.9.1827) і Адэлаіды (нар. 1833). Праваслаўны паводле веравызнання, 
ахрышчаны ў Навасадскай Прылуцкай царкве. Вучыўся ў Мінскай гімназіі, у 
1850 г. меў намер паступаць у Санкт-Пецярбургскі ўніверсітэт. У 1863 г. працаваў 
чыноўнікам у Канцылярыі мінскага губернатара, калежскі рэгістратар. 

З пачатку 1860-х гг. Дабравольскі ўдзельнічаў у антыўрадавай дзейнасці. 
Перад паўстаннем з’яўляўся сябрам Таварыства апекі над рэпрэсаванымі 
палякамі — удзельнікамі супрацьурадавых маніфестацый 1860-х гг. Разам 
з К. Станкевічам і Я. Навакоўскім уваходзіў у склад мінскай паўстанцкай 
арганізацыі (памочнік начальніка горада). За ўдзел у паўстанцкай арганізацыі 
быў асуджаны па Віленскай акрузе. Па канфірмацыі галоўнакамандуючага 
войскамі Віленскай вайсковай акругі ад 19 чэрвеня 1864 г. пакараны на 12 
гадоў цяжкіх работ у рудніках са стратай шляхецкіх правоў. 24 чэрвеня 1864 г. 
накладзена забарона на маёнтак Чачкава, які належаў бацькам Дабраволь-
скага. Пакаранне Дабравольскі адбываў у Іркуцкай губерні. Першую палёгку 
ён атрымаў 16 красавіка 1866 г. З 25 мая 1868 г. пераведзены на пасяленне ў 
Іркуцкай акрузе. З 1870 г. перабраўся ў Арэнбургскую губерню, дзе знаходзіўся 
пад наглядам паліцыі. 13 мая 1871 г. Дабравольскаму вярнулі страчаныя правы. 
22 жніўня 1881 г. ён атрымаў дазвол на магчымасць паступлення на дзяржаўную 
службу з абмежаваннем пражывання ў сталіцах і гарадах заходніх губерняў. 
15 мая 1883 г. гэтае абмежаванне было адменена.

Пасля вяртання з ссылкі Дабравольскі жыў у брата ў г. Улацлавэк Варшаўскай 
губерні.

Фотаздымкі М. Дабравольскага знаходзяцца ў зборах Музея польскай арміі 
і Гістарычнага музея Варшавы, а таксама змешчаны ва ўспамінах Апалінарыя 
Свентажэцкага. 

ГАРФ. Ф. 109, 1 эксп. 1863, д. 23, ч. 416, д. 153; Тамсама. 1865, д. 31, л. 174, 341; Тамсама. 
1866, д. 8, л. 239, 251; Тамсама. 1869, д. 129, л. 89; ЛНБ. Ф. Осолинських. Спр. 4533, л. 32; РГИА. 
Ф. 1286, оп. 31, д. 1586, л. 8—12 (Інф. М. Міціньскай); НГАБ. Ф. 299, воп. 1, спр. 579, арк. 171 адв.; 
ф. 299, воп. 2, спр. 6062, арк. 28 адв.; ф. 299, воп. 2, спр. 6063, арк. 16 адв.; ф. 319, воп. 2, спр. 929; 
Энцыклапедыя гісторыі Беларусі (ЭГБ). Т. 3. Мінск, 1996. С. 185; Fajnhauz D. 1863. Litwa i Białoruś. 
Warszawa, 1999. S. 70; Giller A. Spis Polaków będących w Usolu 1866—1868. [Poznań], 1872. S. 165; 
Lasocki W. Wspomnienia z mojego życia / Przygotowali do druku M. Janik i F. Kopera. T. II. Kraków, 
1934. S. 330; Mickiewicz W. Pamiętniki. T. 2. S. 53—54; Powstanie styczniowe i zesłańcy syberyjscy. 

Cz. II. S. 252, 254; Rok 1863 na Mińszczyźnie. Mińsk, 1927. S. 95, 105; Śliwowska W. Syberia w życiu i 
pamięci Gieysztorów — zesłańców postyczniowych. Wilno — Sybir — Wiatka — Warszawa. Warszawa, 
2000. S. 172; [Świętorzecki, A.]. Ze wspomnień... S. 81.

Сямірадскі Праспер Багуслаў (нар. 13.11.1838) — шляхціц з Мінска, 
сын Стэфана (нар. каля 1800), рэгента Наваградскага гродскага суда. Паводле 
сведчання Гейштара — доктар. Удзельнічаў у паўстанні 1863 г., за што на пад-
ставе рашэння М. Мураўёва ад 1 чэрвеня 1864 г. быў сасланы на жыхарства 
ў Наўгародскую губерню. Паводле інфармацыі З. Клюкоўскага, атруціўся па 
дарозе ў ссылку. 

ГАРФ. Ф. 109, 1 эксп., 1863, д. 23, ч. 416, л. 103 об.; ЛНБ. Ф. Осолинських. Спр. 4535, арк. 245; 
РГИА. Ф. 1286, оп. 50, д. 488, л. 61 об. (Інф. М. Міціньскай); НГАБ. Ф. 319, воп. 2, спр. 2946, арк. 22, 
95, 117 адв.; Gieysztor J. Pamiętniki... T. I. S. 405; Klukowski Z. Lekarze zesłańcy po powstaniu 1863 r. // 
Lekarz Wojskowy. 1927. T. IX. S. 20; Mickiewicz W. Pamiętniki. T. 2. S. 53.

Валодзька Валеры (Валяр’ян) — памешчык Мінскага і Бабруйскага 
паветаў Мінскай губерні, уласнік маёнтка Забалацце Бабруйскага павета. Жыў у 
Мінску. У паўстанні 1863 г. дзейнічаў пад прозвішчам Вацлаў Кошчыц, уваходзіў 
у склад атрада Паўла Дыбоўскага. 30 сакавіка 1864 г. быў накладзены секвестр 
на ягоную частку маёнтка Рубяжэвічы. 

У пасляпаўстанцкі перыяд, як адзначае Г. Кісялёў, нейкі час знаходзіўся ў 
Турцыі, дзе будаваў масты. Пакінуў шэраг успамінаў, у тым ліку пра ўдзел у 
паўстанні. 

Koszczyc W. Wspomnienia z powstania województwa mińskiego w r. 1863 // Polska w walce. Zbiór 
wspomnień i pamiętników z dziejów naszego wyjarzmienia / Wydał A. Giller. Kraków, 1875. S. 183—318; 
НГАБ. Ф. 299, воп. 2, спр. 6062, арк. 16—16 адв.; ф. 299, воп. 2, спр. 6063, арк. 4 адв.; ф. 320, воп. 1, 
спр. 331, арк. 204 адв.; Кісялёў Г. На пераломе дзвюх эпох: Паўстанне 1863 г. на Міншчыне. Мінск, 
1990. С. 20; Mickiewicz W. Pamiętniki. T. 2. S. 53, 54.

Навакоўскі Ян (нар. каля 1835 (1831?) — шляхціц Мінскай губерні, сын 
Отана. Скончыў Пецярбургскі ўніверсітэт. У 1862 г. выступаў адвакатам у 
крымінальных справах у мінскім судзе, калегіяльны сакратар. Сям’і не меў. 

Перад паўстаннем 1863 г. з’яўляўся сябрам Таварыства апекі над 
рэпрэсаванымі палякамі — удзельнікамі супрацьурадавых маніфестацый 
1860-х гг. Уваходзіў у склад мінскай паўстанцкай арганізацыі разам з М. 
Дабравольскім і К. Станкевічам. Быў арыштаваны за ўдзел у выступленнях, 
якія адбываліся ў Мінску ў лістападзе 1862 г., падчас выбараў мясцовага мар-
шалка. На падставе рашэння генерал-губернатара Паўночна-Заходняга краю 
ад 12 студзеня 1863 г. Навакоўскага саслалі на жыхарства ў Вяцкую губерню. 
Прыбыў ён у Вятку ў студзені 1863 г., з 22 лютага 1863 г. знаходзіўся пад 
паліцэйскім наглядам. 17 сакавіка 1864 г. Навакоўскі быў пераведзены ў Арол, 
але 21 жніўня гэтага ж года вернуты ў Вятку. На падставе маніфеста ад 17 мая 
1867 г. Навакоўскі быў 18 красавіка 1868 г. вызвалены з-пад нагляду паліцыі 
без права вяртання на радзіму. Праз нейкі час выехаў у Варшаву. 

ГАРФ. Ф. 109, 1 эксп., 1863, д. 23, ч. 416, л. 103; ЛНБ. Ф. Осолинських. Спр. 4535. арк. 243; 
РГИА. Ф. 1286, оп. 50, д. 488, л. 11 об. (Інф. М. Міціньскай); Мулина С. А. Участники…; Fajnhauz D. 
1863… S. 70; Mickiewicz W. Pamiętniki. T. 2. S. 53—54; [Świętorzecki A.]. Ze wspomnień... S. 81.

Станкевіч Караль (нар. каля 1833 (1834) — 1898) — шляхціц Ковен-
скай губерні. Паводле звестак Я. Гейштара, нарадзіўся ў Мінску, сын Іллі, 
брат Рамуальда Каспара (1837—1864), звязанага з расійскай арганізацыяй 
«Зямля і воля», удзельніка паўстання 1863 г. Скончыў Горы-Горацкі земля-
робчы інстытут. У пачатку 1860-х гг. працаваў справаводам у Мінскай палаце 
дзяржаўных маёмасцяў. Перад паўстаннем з’яўляўся сябрам Таварыства апекі 
над рэпрэсаванымі палякамі — удзельнікамі супрацьурадавых маніфестацый 
1860-х гг. Распаўсюджваў сярод сялян падручнікі польскай мовы. Сам быў 
аўтарам прац па сацыяльнай тэматыцы, якія распаўсюджваліся ў друкаваным 
або рукапісным выглядзе.

Падчас візіту Уладзіслава Міцкевіча ў Мінск удзельнічаў у канспірацыйным 
сходзе, які адбываўся ў доме Аляксандра Валіцкага, дзе абмяркоўваліся 
пытанні, звязаныя з будучым паўстаннем. У лістападзе 1862 г. удзельнічаў у 
працы губернскіх шляхецкіх сеймікаў, на якіх разглядаўся праект складання 
на імя Аляксандра ІІ адраса з патрабаваннем аб’яднання Літвы з Каралеўствам 
Польскім.

У 1863 г. уваходзіў у склад мінскай паўстанцкай арганізацыі разам з 
М. Дабравольскім і Я. Навакоўскім. На першым этапе паўстання адыгрываў у 
ім значную ролю. З 15 лютага па 15 лістапада 1863 г. знаходзіўся пад следствам 
у Мінскай следчай камісіі, утрымліваўся пад арыштам за прыналежнасць да 
паўстанцкай арганізацыі. Па канфірмацыі М. Мураўёва перад 1 ліпеня 1864 г. 
прызначаны да ссылкі «ў найбольш аддаленыя месцы Сібіры». 7 лютага 1865 г. 
прыбыў у Табольск, адкуль 3 сакавіка гэтага ж года адпраўлены з партыяй 
ссыльных далей ва Усходнюю Сібір. 27 красавіка 1865 г. знаходзіўся ў Красна-
ярску. 16 мая яго выслалі на падводзе ў Іркуцкую губерню, аднак на падставе 
маніфеста ад 17 мая 1868 г. быў пераведзены пад нагляд паліцыі ў Вяцкую 
губерню. З 25 лютага 1871 г. Станкевіч жыў у гэтай губерні ў горадзе Слабад-
ское. 30 ліпеня 1871 г. ён ажаніўся са шляхцянкай з Мінскай губерні Адэляй 
Вяжбоўскай, дачкой Аўгусціна Вяжбоўскага. Сведкам гэтых падзей быў Якуб 
Гейштар. У далейшым Станкевіч жыў у Вятцы, працаваў бухгалтарам у купца 
А. Красоўскага, а таксама ў Крэдытным таварыстве. 25 студзеня 1872 г. быў вы-
звалены з-пад нагляду паліцыі, аднак права вяртання на радзіму не атрымаў. 
Меў дачку Ганну (1875—1928) і сына Стэфана (6.1.1877—1906), выпускніка 
Пецярбургскага тэхналагічнага інстытута. 

16 ліпеня 1883 г. К. Станкевіч выехаў у Варшаву, дзе затым працаваў 
архівістам у Гандлёвым банку. Памёр у Варшаве. 

ГАРФ. Ф. 109, 1 эксп., 1863, д. 23, ч. 416, л. 82; Тамсама. 1865, д. 31, л. 174, 347 об., 510; 
Тамсама. 1867, д. 55, л. 259—260, 267 об.; Тамсама. 1869, д. 17, ч. 354; Тамсама. Д. 129, л. 71 об.; 
ЛНБ. Ф. Осолинських. Спр. 4533, арк. 124; Тамсама. Спр. 4535, арк. 144; Национальный архив 
Республики Татарстан в г. Казань (НАРТ). Ф. 709, оп. 22, д. 1, л. 42 (Інф. М. Міціньскай); Кісялёў 

Г. На пераломе… С. 9; Fajnhauz D. 1863… S. 70; Gieysztor J. Pamiętniki... T. 2. S. 305; Lasocki W. 
Wspomnienia. T. II. S. 206; Mickiewicz W. Pamiętniki. T. 2. S. 54; Mienicki R. Ziemia nowogródzka w 
dobie porozbiorowej (1793—1915). Wilno, 1935. S. 56; Polski Słownik Biograficzny (PSB). T. 42. Kraków, 
2004. S. 188—189; Rok 1863 na Mińszczyźnie. Mińsk, 1927. S. 31, 47, 75, 104; Śliwowska W. Syberia... 
S. 327; [Świętorzecki A.]. Ze wspomnień... S. 81.

Барташэвіч Юзаф (нар. каля 1838) — шляхціц, сын Ануфрыя. Працаваў 
ураднікам у канцылярыі Мінскай палаты грамадзянскага суда. Падчас падзей 
1863 г. абвінавачваўся ва ўдзеле ў маніфестацыях. Паводле рашэння М. Мураўёва 
перад 1 чэрвеня 1864 г. быў прымусова адпраўлены на службу ў войска. Адбываў 
пакаранне ў заходнесібірскіх батальёнах у Табольскай губерні. На ўласнае жа-
данне пасля звальнення са службы атрымаў дазвол на жыхарства ў Цюмені, 
дзе займаўся юрыдычнай практыкай у Альфонса Козел-Паклеўскага і іншых 
мясцовых купцоў ды прадпрымальнікаў. У ліпені 1872 г. на падставе пункта 
№ 3 маніфеста ад 13/17 мая 1871 г. быў вызвалены з-пад нагляду паліцыі з 
абмежаваннямі. У студзені 1873 г. жыў у Табольскай губерні Сям’і не меў. 

Государственный архив Оренбургской области в городе Оренбурге (ГАОО). Ф. 3, оп. 6, д. 9081, 
л. 31—33, 42; ГАРФ. Ф. 109, 1 эксп., 1863, д. 23, ч. 228, л. 190—190 об.; Тамсама. Ч. 416, д. 103; 
РГИА. Ф. 1286, оп. 34, д. 1096, л. 2. (Інф. М. Міціньскай); Mickiewicz W. Pamiętniki. T. 2. S. 54.

Янкоўскі Міхал Караль — шляхціц Слуцкага павета Мінскай губерні, 
сын Усціна. Лекар, ардынатар шпіталя старавераў у Мінску. Быў арыштава-
ны па абвінавачанні ў палітычнай ненадзейнасці, але пад следства не трапіў. 
Паводле рашэння М. Мураўёва ад кастрычніка 1863 г. сасланы на пасяленне ў 
Тамбоўскую губерню. Відавочна, на пачатку 1867 г. атрымаў дазвол на жыхар-
ства ў Польшчы, бо 17 мая 1867 г. запісаны ў лік сталых жыхароў Варшавы. 

У студзені 1875 г. у адпаведнасці з маніфестам ад 9 студзеня 1874 г. прыбыў у 
Мінск. Паводле звестак на снежань 1876 г., жыў у Мінску на Саборнай плошчы, 
займаўся прыватнай лекарскай практыкай. 

ГАРФ. Ф. 109, 1 эксп., 1863, д. 23, ч. 416, л. 103 об.; Тамсама. 1874, д. 38, л. 279, 280—280 об.; 
ЛНБ. Ф. Осолинських. Спр. 4535, арк. 244; РГИА. Ф. 1286, оп. 50, д. 488, л. 61. (Інф. М. Міцінь-
скай); НГАБ. Ф. 295, воп. 1, спр. 3026, арк. 9; спр. 3492, арк. 52 адв. — 53; ф. 319, воп. 2, спр. 3760, 
арк. 208; Mickiewicz W. Pamiętniki. T. 2. S. 54.

3. Блажаеўскі Рычард — праз дачыненне да паўстання пасля пазбаўлення 
ўсіх правоў быў высланы на жыхарства ў Томскую губерню.

НГАБ. Ф. 3257, воп. 1, спр. 54, арк. 110.

4. Бохвіц Раман (каля 1843—1939) — шляхціц з роду Бохвіцаў гербу Рад-
ван, якія аселі на Наваградчыне і Міншчыне, сын Фларыяна (1799—1856), 
уладальніка маёнтка Вашкоўцы, вядомага рэлігійнага пісьменніка, і Паўліны 
Маеўскай, пляменніцы маці Адама Міцкевіча. Брат Яна Отана (1835—1915), 
удзельніка паўстання 1863 г. — кіраўніка акругі, і Люцыяна (памёр да лістапада 

1864), каталік паводле веравызнання. Каля 1870 г. ажаніўся з Казімерай, якая 
памерла ў 1875 г. З гэтага часу маёнтак Падагорск перайшоў ва ўласнасць 
Бохвіцаў і заставаўся ў іх да пачатку Другой сусветнай вайны. Пасля смерці 
першай жонкі Бохвіц у 1880 г. ажаніўся з яе роднай сястрой Альжбетай Чачот.

Маці Рамана Бохвіца, Паўліна, у 1861 г. мела дачыненне да дзейнасці тава-
рыства, якое прапагандавала неабходнасць навучання для сялянскіх дзяцей, 
ліставалася з паўстанцам Вікенціем Клімовічам.

З 4 красавіка да сярэдзіны чэрвеня 1863 г. знаходзіўся сярод паўстанцаў у 
атрадзе Янкі Каваля, узначальваў невялікі аддзел у складзе шасці чалавек, затым 
адышоў ад паўстання і 22 верасня 1863 г. з’явіўся да ўладаў. Трапіў пад следства 
Мінскай губернскай следчай камісіі, якая разглядала ягоную справу з 2 лютага 
1864 г. да 16 студзеня 1865 г. Паводле рашэння часовага палявога аўдытарыята 
ад 15.3.1865 г. і канфірмацыі галоўнакамандуючага Віленскай вайсковай акругі 
Патапава Бохвіц быў асуджаны на чатырохмесячнае зняволенне ў турме з да-
лейшым утрыманнем пад пільным паліцэйскім наглядам. У Гістарычным архіве 
Літвы захаваўся ягоны фотаздымак, выкананы ў Кракаве ў 1860 г., на якім Бохвіц 
выяўлены ў польскім кунтушы, які затым трапіў у справы следчай камісіі і стаў 
прычынай разбіральніцтва за распаўсюджванне патрыятычных выяваў.

НГАБ. Ф. 1081, воп. 1, спр. 2, арк. 19; ф. 299, воп. 2, спр. 6062, арк. 11 адв.; LVIA. F. 1248, ap. 2, 
b. 1460; Aftanazy R. Dzieje rezydencji na dawnych kresach Przeczypospolitej. T. 2. Województwa 
nowogródzkie, brzesko-litewskie. Wrocław, 1993. S. 314, 393; Mienicki R. Ziemia nowogródzka… S. 55; 
PSB. T. 2. Kraków, 1936. S. 175—176.

5. Брахоцкі Антоні Ігнаці Юзаф Валенці (нар. 10.4.1824) — памешчык 
Наваградскага павета Мінскай губерні, паходзіў з роду Брахоцкіх герба Праўдзіц, 
сын Роха (нар. каля 1763), стольніка, і Аляксандры Алендскай. Брат Уладзіслава 
і Аляксандра Канстанціна Эзехіля (нар. 3.5.1819), апошняга ашмянскага мар-
шалка. Жонка Антаніна (нар. 1838). Каталік паводле веравызнання. З’яўляўся 
ўласнікам маёнтка Морына Наваградскага павета, які пасля яго смерці перайшоў 
у пажыццёвае карыстанне ягонай жонцы. Меў чын губернскага сакратара. 
Удзельнік паўстання 1863 г., за што быў сасланы. 

НГАБ. Ф. 319, воп. 2, спр. 275, арк. 3—6, 17, 20, 32, 37; ф. 320, воп. 1, спр. 331, арк. 23 адв.; ф. 1081, 
воп. 1, спр. 2, арк. 12; Aftanazy R. Dzieje rezydencji… T. 2. S. 215; Jankowski Cz. Powiat oszmiański. 
Materiały do dziejów ziemi i ludzi. Cz. 2. Petersburg, 1896. S. 270; Cz. 3. Petersburg, 1898. S. 94.

6. Брахоцкі Уладзіcлаў Казімер Іпаліт (30.5.1816—10.12.1896) — памеш-
чык Наваградскага павета Мінскай губерні, сын Роха і Аляксандры Алендскай. 
Брат Антонія (1824—1885) і Аляксандра, разам з братамі суўладальнік маёнткаў 
Морына і Гаўя, а таксама маёнтка Вераскава Наваградскага павета, які перайшоў 
яму ад жонкі пасля шлюбу. Жанаты з Аленай Дыбоўскай (1823—1878), дачкой 
старшыні Наваградскага гродскага суда Тамаша Дыбоўскага. Каталік паводле 
веравызнання. Вучыўся ў Віленскім універсітэце. 22 мая 1829 г. атрымаў чын 
калежскага сакратара.

22 студзеня 1831 г. падпісаў адрас ад імя таварыства «Згуртаванне братоў» 
да варшаўскага сейма. У 1831 г. дзейнічаў пад кіраўніцтвам свайго дзядзькі 
Валенція Брахоцкага, затым паручнік 13-га ўланскага палка, у складзе якога 
дайшоў да Варшавы, дзе 8 жніўня 1831 г. удзельнічаў у Гродзенскім сейміку па 
абранні дэпутатаў на сейм. 5 кастрычніка 1831 г. прыбыў з Мацеем Рыбінскім 
у Прусію. Маёнткі трапілі пад секвестр. Знаходзіўся за мяжой тры гады, пасля 
звяртаўся да ўладаў з просьбай аб літасці. У працэсе разгляду справы ягонага 
ўдзелу ў паўстанні быў прызнаны непаўнагадовым, што ставіць пад сумнеў дату 
ягонага нараджэння 24 студзеня 1810 г., прыведзеную ў Польскім біяграфічным 
слоўніку. У якасці пакарання быў скіраваны на прымусовую ўрадавую службу 
пры віленскім генерал-губернатару М. Даўгарукаву. Праз тры гады пакінуў 
службу і пасяліўся ў родавым маёнтку Гаўя ў Наваградскім павеце. 

З 1856 г. на падставе запрашэння Яўстаха Тышкевіча становіцца членам-
дабрачынцам Віленскай археалагічнай камісіі. У перыяд 1858—1863 гг. з’яўляўся 
апошнім маршалкам Наваградскага павета. У 1860 г. стаў адным з ініцыятараў 
заснавання Наваградскай бібліятэкі, выступаючы таксама яе ганаровым курата-
рам. У 1861 г. ахвяраваў гэтай бібліятэцы 64 выданні ў 111 тамах і, акрамя гэтага, 
выдаў сродкі на яе заснаванне і ўтрыманне. Зборы Наваградскай бібліятэкі, 
канфіскаваныя пасля паўстання 1863 г., былі перавезеныя ў Вільню.

Падчас прыезду Уладзіслава Міцкевіча вясной 1861 г. у Наваградак Брахоцкі 
быў арганізатарам сустрэчы, зладжанай у ягоны гонар. 

У паўстанні 1863 г. належаў да наваградскай паўстанцкай арганізацыі. 
Сярод паўстанцаў знаходзіўся таксама ягоны родны брат Антоні, маршалак 
Ашмянскага павета, сасланы ва Уфімскую губерню. Акрамя гэтага, у ягоным 
маёнтку пры дапамозе жонкі Алены Дыбоўскай хаваліся паўстанцы. З 24 мая 
1863 г. трапіў пад следства Мінскай следчай камісіі. Быў асуджаны за тое, што не 
паведаміў уладам пра прапанову Канстанціна Кашыца ўзначаліць выступленне 
ў Наваградскім павеце, а таксама за фінансавую дапамогу паўстанцам, на па-
трэбы якіх выдаў грошы з кіраванага ім маёнтка Умястоўскай. Па канфірмацыі 
галоўнакамандуючага войскамі Віленскай вайсковай акругі ад 13 студзеня 
1864 г. Брахоцкі быў асуджаны на ўтрыманне пад пільным паліцэйскім на-
глядам і кантрыбуцыю з маёнтка на 10%. 22 студзеня 1864 г. быў высланы на 
жыхарства ў Пермскую губерню. У 1865 г. атрымаў дазвол на часовы прыезд у 
Наваградскі павет. У 1867 г. Брахоцкі ўжо жыў у Рызе, а ў 1873 г. знаходзіўся 
ў Адэсе, дзе атрымаў дазвол вярнуцца на радзіму. Як пазначае Р. Афтаназы, у 
1874 г. Брахоцкі вярнуўся ў Вераскава і заставаўся там да канца жыцця, зай-
маючыся гаспадаркай. Паводле дакументаў, на 1878 г. Брахоцкі быў удаўцом. 
Памёр у Вераскаве.

З каштоўных збораў, якімі валодалі Брахоцкія, амаль нічога не захавалася. 
Большасць з іх знікла яшчэ перад 1939 г. Згадваецца толькі пра срэбраны по-
суд з гербам Дыбоўскіх і партрэты самога Брахоцкага ды ягонай жонкі Алены 
Дыбоўскай. У Нацыянальнай бібліятэцы Варшавы захоўваецца ягоны фотаз-
дымак, зроблены ў 1885—1890 гг. у віленскай майстэрні «Братоў Чыж».

НГАБ. Ф. 295, воп. 1, спр. 3026, арк. 19; спр. 3492, арк. 40 адв.; ф. 319, воп. 2, спр. 275, арк. 4—5, 
17, 20; ф. 1081, воп. 1, спр. 2, арк. 12; Российский государственный военно-исторический архив 
(РГВИА). Ф. 1, оп. 1. д. 12 031, ч. 8, л. 32; BN. F. 3726/II-2; BPP. Rkps 380, k. 22; LVIA. F. 1248, ap. 2, 
b. 970, l. 626, 631 v. — 632; Гарбачова В. В. Паўстанне 1830—1831 гадоў на Беларусі. Мінск, 2001. 
C. 155; Гарбачова В. В. Удзельнікі паўстання 1830—1831 гадоў на Беларусі: біябібліяграфічны 
слоўнік. Мінск, 2006. С. 61; Aftanazy R. Dzieje rezydencji… T. 2. S. 215—216, 394—395; Bielecki R. 
Słownik biograficzny oficerów powstania listopadowego. T. 1. Warszawa, 1995. S. 250; Dyaryusz Sejmu 
z r. 1830—1831 / Wyd. M. Rostworowski. T. 6. Kraków, 1912. S. 386; Ilgiewicz H. Wileńskie towarzystwa 
i instytucje naukowe. Toruń, 2005. S. 361; Jankowski Cz. Powiat oszmiański... Сz. 2. S. 270; Cz. 3. 
S. 94; Kowkiel L. Prywatne księgozbiory na Grodzieńszczyźnie w pierwszej połowie XIX wieku. Kraków, 
2005. S. 57, 79, 165; Mickiewicz W. Pamiętniki. T. 2. S. 55—57; Mienicki R. Ziemia nowogródzka... 
S. 35, 46, 48, 55—56; Pawłowicz E. Wspomnienia. Nowogródek — więzienie — wygnanie. Lwów, 1887. 
S. 53, 66; Pawłowicz E. Nowogródek w XIX wieku. Lwów, 1902. S. 59, 65; PSB. T. 2. S. 440; Rok 1863 
na Mińszczyźnie. S. 13, 58, 77, 122—123; Zdanie sprawy przez Braci Zjednoczonych z tego co w celu 
oswobodzienia Litwy, Wołynia, Podoła i Ukrainy w sprzeciągu czterech miesiący od dnia rewolucyi 29 
listopada na wolnej ziemi polskiej działano. Warszawa, 1831. S. 17.

7. Ваньковіч Адам (1827—24.12.1895) — памешчык Мінскага павета, ста-
рэйшы сын мастака Валенція Ваньковіча і Анэлі Растоцкай. Брат Казімера, Яна 
Эдварда і Алены. Нарадзіўся ў Сляпянцы, уласнік маёнткаў Сляпянка і Дуды 
(да яго перайшла каштоўная мастацкая калекцыя бацькі, якая захоўвалася ў 
Малой Сляпянцы), каталік паводле веравызнання. 

Спачатку А. Ваньковіч вучыўся ў Мінскай гімназіі, куды паступіў у жніўні 
1839 г. 16 жніўня 1843 г. паступіў у Кандуктарскую роту Галоўнага інжынернага 
вучылішча (у будучыні Мікалаеўскага). 13 чэрвеня 1848 г. атрымаў чын пра-
паршчыка інжынерных войскаў. 25 чэрвеня 1849 г. Ваньковіч быў пераведзены ў 
2-гі рэзервовы сапёрны батальён, а 11 ліпеня 1851 г. атрымаў чын падпаручніка. 
14 красавіка 1854 г. ён становіцца паручнікам і з-за хваробы выходзіць у адстаўку. 
У 1859 г. Ваньковіч становіцца старшынёй Мінскага сумленнага (совестного) 
суда, 24 мая 1860 г. яго зацвярджаюць Мінскім сумленным суддзёй, а з 1861 г. ён 
працуе ў Мінскай губернскай установе па сялянскіх справах, за што 17 красавіка 
1861 г. быў узнагароджаны срэбным медалём на Аляксандраўскай стужцы.

У 1854 г. Адам Ваньковіч ажаніўся, ягонай абранніцай стала Амелія Клячкоўская, 
з якой ён меў шэсць сыноў: Баляслава Фелікса (нар. 18.8.1855), Маўрыцыя Дзіянісія 
(нар. 3.10.1856), Францішка Салезія Валенція (нар. 29.1.1858), Караля Эразма 
(нар. 4.6.1859), Вацлава Станіслава (нар. 27.9.1860) і Адама Юзафа (нар. 9.5.1864).

У паўстанні 1863 г. Ваньковіч уваходзіў у склад мінскай паўстанцкай 
арганізацыі, займаючы пасаду мінскага камісара, з’яўляючыся адным з кіраўнікоў 
паўстанцаў па Мінскім павеце. Аднак з цягам часу ён выйшаў са складу 
арганізацыі. Нягледзячы на гэта, Ваньковіч быў арыштаваны і ўтрымліваўся 
ў Мінскай турме. Па канфірмацыі камандуючага войскамі Віленскай вайсковай 
акругі за прыналежнасць да паўстанцкай арганізацыі яго пазбавілі правоў стану і 
пакаралі ссылкай у аддаленыя раёны Сібіры. 2 красавіка 1864 г. быў накладзены 
секвестр на маёнтак Малая Сляпянка, а ягоная рухомая маёмасць была ацэнена 
ў 83 рублі. У далейшым маёнтак і мастацкая калекцыя былі канфіскаваныя. 

Ссылку Ваньковіч адбываў без сям’і. Жонка з дзецьмі перабраліся з Мінска 
ў свой маёнтак Мікелеўшчына Сакольскага павета Гродзенскай губерні. З 

24 мая 1870 г. Ваньковіч жыў у Казані, дзе з кастрычніка 1870 г. месцам ягонага 
жыхарства быў дом Марусава на Рыбнарадскай вуліцы. У Казань ён прыбыў з 
Табольскай губерні праз Астрахань. 

На радзіму Ваньковіч вярнуўся ў 1871 г. У 1875 г. жыў у маёнтку Галынка 
Аўгустоўскага павета Сувальскай губерні, з 1876 г. перабраўся на сталае жы-
харства да сваёй сям’і ў Мікелеўшчыну, дзе і памёр. 

Фотаздымак А. Ваньковіча змешчаны таксама ва ўспамінах Якуба Гейштара. 

НГАБ. Ф. 146, воп. 2, спр. 497; ф. 147, воп. 3, спр. 6057; ф. 147, воп. 3, спр. 6087; ф. 299, воп. 1, 
спр. 579, арк. 165—167, 171; ф. 299, воп. 2, спр. 6062, арк. 17—17 адв.; ф. 299, воп. 2, спр. 6063, арк. 5 
адв.; ф. 319, воп. 2, спр. 440; ф. 319, воп. 3, спр. 108; Павлов В. А. Губернские и уездные органы 
власти и политическая ссылка в Российской империи (по материалам ссылки в Казанскую губер-
нию участников восстания 1863—1864 гг.). Чебоксары, 2006. С. 126—127; Сычева Н. В. Семейные 
хроники рода Ваньковичей // Музеі ХХІ стагоддзя: актуальныя праблемы дзейнасці. Мінск, 2008. 
С. 309—313; Aftanazy R. Dzieje rezydencji... T. 1. S. 159; Bielecki R. [et al.]. Polacy pochowani na 
cmentarzu Montmartre oraz Saint-Vincent i Batignolies w Paryżu. Warszawa, 1999. S. 191; Gieysztor 
J. Pamiętniki... Т. I. S. 254, 259, 403—404; Т. 2. S. 148; Kowalewska Z. Obrazki Mińskie (1850—1863). 
Wilno, 1912. S. 31; Niebielski E. Listy Mielchiora Wańkowicza do Henryka Wiercieńskiego w sprawie 
pamiątek po ojcu Melchiorze — zesłańcu z 1863 roku // Wrocławskie Studia Wschodnie. R. 10. Wrocław, 
2006. S. 243—250; Rok 1863 na Mińszczyźnie. S. 95, 105; Śliwowska W. Syberia... S. 356; [Świętorzecki 
A.]. Ze wspomnień... S. 10—11, 22.

8. Гнаінскі-Міткевіч Пётр (7.5.1799—1873) — памешчык Наваградскага 
павета Мінскай губерні, сын Францішка. Уласнік маёнтка Волца. Брат Ксаверыя 
(нар. 7.2.1796), губернскага сакратара, і Канстанціна (нар. 15.1.1801), лекара. 
Жанаты з Ганнай Юрэвіч. Каталік паводле веравызнання. Вучыўся ў Наваград-
скай гімназіі, у 1817 г. вучань 5-га класа. Падчас навучання ў гімназіі выступаў 
у школьным тэатры. З 1818 г. вучыўся ў Віленскім універсітэце, які скончыў 
у 1823 г. і атрымаў тытул доктара медыцыны. Да 1826 г. займаўся прыватнай 
практыкай у Вільні, з 1831 г. перабраўся ў Наваградак. У гэтым годзе выратаваў 
жыццё цяжка хворага М. Мураўёва, выпадак якога іншыя лекары прызналі 
за безнадзейны. У 1832 г. Гнаінскі лічыўся наваградскім павятовым лекарам, 
абавязкі якога выконваў і ў 1856 г. У 1852 г. меў чын надворнага саветніка.

Разам са сваёй жонкай быў заангажаваны ў падзеі 1863 г. Паводле некалькіх 
сведчанняў, ягоная жонка кіравала палітычнай маніфестацыяй у Наваградку. Па 
канфірмацыі М. Мураўёва ад 15 мая 1864 г. Гнаінскага было вызначана саслаць 
у Арэнбургскую губерню. Аднак новым рашэннем Мураўёва ад 15 ліпеня 1864 г. 
папярэднюю пастанову адмянілі, і яго пакінулі на месцы сталага жыхарства. 
Наступствам ягонай прыналежнасці да паўстанцкіх падзей стала толькі зваль-
ненне з дзяржаўнай службы ў 1864 г. 

Ліставаўся з Ануфрыем Петрашкевічам. У фондах бібліятэкі Літоўскай Акадэміі 
навук захаваліся тры ягоныя лісты да апошняга, датаваныя 1858—1859 гг.

Меў сына Вікенція Пятра Якава (нар. 1.8.1853) і, магчыма, дачку Марыю 
(нар. 1841), з якой ажаніўся Антоні Пуцята. Памёр у Наваградку. 

НГАБ. Ф. 319, воп. 2, спр. 727, арк. 9, 20, 32 адв., 35, 50, 55; ф. 320, воп. 1, спр. 331, арк. 25 адв.; 
РГИА. Ф. 1286, оп. 50, д. 491, л. 372; Тамсама. Д. 492, л. 131. (Інф. М. Міціньскай); Lietuvos mokslų 

akademijos Vrublievskių biblioteka. Rankraščių skyrius (LMAVB RS). F. 60-35; Jędrychowski Z. Hamlet 
w Nowogródku (1817) // Notatnik Teatralny. 2004. № 35. S. 154; Kowkiel L. Prywatne księgozbiory… 
S. 57; Mickiewicz W. Pamiętniki. T. 2. S. 58; Pawłowicz E. Wspomnienia... S. 37; Szarejko P. Słownik 
lekarzy polskich XIX wieku. T. I. Warszawa, 1995. S. 209.

9. Дыбоўскі Павел — памешчык Слуцкага павета Мінскай губерні, сын 
Леапольда. Адстаўны падпаручнік, уласнік маёнтка Рудзіца Мінскага павета. 
Каталік паводле веравызнання. Дзейнічаў у паўстанні пад псеўданімам «За-
рэмба». Сасланы ў Архангельскую губерню, на маёнтак Рудзіца 17 жніўня 
1863 г. накладзены секвестр. 13 мая 1871 г. атрымаў дазвол на перасяленне 
ў Каралеўства Польскае, паводле рашэння ад 9 студзеня 1874 г. вярнуўся на 
радзіму. У студзені 1876 г. знаходзіўся ў маёнтку Рудзіца, «заняткаў не меў», 
у 1878 г. пасяліўся ў маёнтку Камаровічы Мазырскага павета. Фотаздымак 
П. Дыбоўскага змешчаны таксама ва ўспамінах Апалінарыя Свентажэцкага.

НГАБ. Ф. 295, воп. 1, спр. 3026, арк. 28 адв.; спр. 3492, арк. 14 адв.; ф. 299, воп. 1, спр. 582, 
арк. 338 адв.; ф. 299, воп. 2, спр. 6062, арк. 24 адв.; Gieysztor J. Pamiętniki... T. I. S. 384; Т. 2. S. 303; 
[Świętorzecki A.]. Ze wspomnień... S. 10.

10. Ждановіч-Крупоўскі Антоні (нар. каля 1814) — шляхціц Ігуменскага 
павета Мінскай губерні з ваколіцы Рэчыца, сын Стэфана. Сасланы ў Томскую 
губерню. Дочкі Элеанора (25 гадоў) і Эмілія (17 гадоў) былі пакінутыя па месцы 
жыхарства з-за хваробы. Атрымаў дазвол на вяртанне. У снежні 1876 г. знаходзіўся 
з жонкай Антанінай і дзецьмі Ігнаціем, Янам, Юзэфай у ваколіцы Рэчыца.

НГАБ. Ф. 295, воп. 1, спр. 1522, арк. 84; спр. 3026, арк. 32; спр. 3492, арк. 67.

11. Кашыц Канстанцін Ян Казімер Яўстах (23.3.1819—1881) — па-
мешчык Мінскай губерні, сын Юзафа і Соф’і Дунін-Раецкай. Брат Юліюша і 
Караля. Уласнік маёнткаў Обрын і Тарноўшчына. Жанаты з Юліяй Весялоўскай 
(Несялоўскай?) (нар. 1830). Каталік паводле веравызнання. 

Бацька Кашыца дзейнічаў у кампаніі 1812—1814 гг. на баку Напалеона, 
афіцэр 17-га ўланскага палка. Пасля заканчэння вайны ён выехаў на тры гады 
за мяжу для працягу адукацыі, пасля чаго вярнуўся і асталяваўся ў маёнтку Ятра 
Наваградскага павета. У 1830 г. Ю. Кашыц быў абраны наваградскім маршалкам. 
Падчас паўстання 1831 г. з’яўляўся арганізатарам выступлення ў Наваградскім і 
Слонімскім паветах, стварыўшы ў сваім маёнтку асобны атрад, які ў ліпені 1831 г. 
налічваў каля 1 тысячы чалавек. 

Пасля паразы паўстання 1831 г. К. Кашыц разам з бацькам апынуўся ў 
эміграцыі ў Францыі. 26 кастрычніка 1831 г. яны разам прыбылі ў Парыж. 
У 1838—1842 гг. К. Кашыц вучыўся ў Дэрпцкім універсітэце, дзе вывучаў 
дыпламатыку. Кандыдат дыпламатычных навук, член мясцовай арганізацыі 
«Палонія». У матэрыялах «Палоніі» праходзіць інфармацыя, што К. Кашыц 
меў дачыненне да справы Шымана Канарскага, аднак у іншых крыніцах гэты 
факт пацверджання не знаходзіць. 

У паўстанні 1863 г. Кашыц выконваў абавязкі цывільнага кіраўніка па 
Наваградскім павеце, аднак выступаў супраць пашырэння паўстання. Пазней 
ён сцвярджаў, што пагадзіўся на кіраўніцтва з мэтай нейтралізаваць актыўнасць 
прыхільнікаў узброенага выступлення. 20 красавіка 1863 г. Кашыц адмовіўся ад 
выканання сваіх абавязкаў і выехаў у Рыгу, затым у Пецярбург і далей у Мінск. 
17 чэрвеня 1864 г. ён быў арыштаваны і падчас допыту 30 ліпеня 1864 г. даў 
аб’ёмныя і шчырыя паказанні, па выніках якіх былі раскрыты шэраг членаў і 
дзеянні наваградскай паўстанцкай арганізацыі. Рашэннем часовага палявога 
аўдытарыята ў Вільні Кашыц быў прысуджаны да смяротнага пакарання, аднак 
гэтае рашэнне перагледзеў М. Мураўёў і па канфірмацыі ад 15 студзеня 1864 г. 
«за заслугі перад следствам» ён быў пакараны ссылкай у Казанскую губерню 
з утрыманнем пад пільным паліцэйскім наглядам. Правы і маёнткі былі за-
хаваныя за Кашыцам. Пасля выплаты ім 9000 рублёў срэбрам з маёнткаў быў 
зняты секвестр. 

Паводзіны Кашыца ў перыяд разбіральніцтва з удзельнікамі паўстання ў да-
лейшым становяцца сталай прычынай нападак на яго. Гэта відаць ва ўспамінах, 
прысвечаных перыяду этапавання і ссылкі. Пра негатыўнае стаўленне да Ка-
шыца з боку былых паўстанцаў згадвае Якуб Гейштар. Спыняецца на гэтым 
факце і Рышард Мяніцкі. Даследчык пісаў, што да канца жыцця за Канстанцінам 
Кашыцам быццам цені цягнуліся «слушныя папрокі і кляймо здрадніка. Пасля 
вяртання палякі не жадалі прымаць яго ў сваіх дамах, не жадалі з ім размаўляць». 
Апісвае сваю сустрэчу з Кашыцам па дарозе ў ссылку і Апалінарый Свентажэцкі. 
Як зазначае апошні, з Кашыцам ён сустрэўся на этапе ў Цюмені: 

У партыі польскіх ссыльных на караблі знаходзіўся Кашыц з Наваградскага 
павета... хтосьці з прыяцеляў пазнаў яго. У нашай групе было чалавек дваццаць 
наваградцаў, і большасць з іх лічылі сябе ахвярамі «здрады» Кашыца. Слова 
«здрада» прычапілася да гэтага слабога і нешчаслівага чалавека, як чорная 
пляма, якой ніколі немагчыма адмыць. Распавядалася пра гэта шмат і шыро-
ка. Падлічвалі ягоных ахвяраў… Абурэнне і агульнае таўраванне нарастала з 
распаўсюдам разнастайных версій. Калі на караблі даведаліся пра прысутнасць 
Кашыца, усё забушавала. Асабліва моцна выступалі наваградцы. Уся прыхаваная 
антыпатыя і крыўда вылілася, як вулканічная лава. Вайсятыч, Грынявецкі, 
Пансет і іншыя кідалі гром і маланкі. Марна спакайнейшыя людзі, жадаючы 
прадухіліць буру, спрабавалі ахалодзіць распаленыя галовы. Усё скончылася 
тым, што Кашыца перавялі з групы палітычных ссыльных і адправілі яго на 
«баржу» да крымінальных злачынцаў. Акт помсты быў выкананы.

Аднак насамрэч справа Кашыца не была настолькі адназначная. У камента-
рах да ўспамінаў А. Свентажэцкага Соф’я Кавалеўская, якая падрыхтавала іх 
да друку, пакідае наступнае ўласнае дапаўненне: 

Адчуваю свой абавязак дадаць тут некаторыя факты, якія ў некаторай 
ступені павінны рэабілітаваць імя і памяць памерлага Кашыца. Склаў ён свае 

сведчанні на судовым следстве не з мэтай уратаваць сябе, як меркавалі пра 
гэта іншыя, а пад уплывам трохразовага катавання; у хвіліну болю і фізічнага 
аслаблення і дух мог лёгка аслабець. Вусны прашапталі месца схованкі пад 
Обрынскім палацам, дзе захоўваліся дакументы Нацыянальнага ўрада. Ці 
тыя, хто пазней кідаў у яго камяні, маглі б прысягнуць, што ў адпаведнай 
сітуацыі былі б больш трывалыя за Кашыца? Сведка, які апынуўся там у 
нейкай цывільнай судовай справе... распавядае, што ўбачыў у астрозе слабы 
цень чалавека, параненага бізунамі і напалову непрытомнага ад болю. Кашыц 
усё жыццё шкадаваў пра гэтую хвіліну слабасці, якая вырвала ў яго паказанне 
і прывяла да новых ахвяраў.

У той жа час захаваліся і іншыя звесткі, якія тычацца справы Кашыца. 
Вандалін Чэрнік, удзельнік падзей на Наварадчыне, піша: 

Пан К(ашыц) ніколі не сядзеў у астрозе ў Наваградку; пасля арышту ён 
быў адразу адпраўлены ў Вільню і адтуль у Цывільск (Казанскай губерні), і ў 
Табольску ніколі не мог быць. Праз год ён вярнуўся на радзіму, пра што ведаюць 
усе наваградцы. Згаданы выбух гневу і абурэння «наваградцаў» Вайсятыча, 
Грынявецкага і Пансета з’яўляецца чарговай хлуснёй, таму што згаданыя 
тут асобы не былі ўвогуле наваградцамі. Ніводзін з іх не меў нават ніякага 
ўяўлення пра пана К(ашыца), ...а з наваградцаў на караблі былі толькі я і 
доктар Навадворскі, таксама запэўніваю, што ніякіх скандалаў у Табольску 
не было. 

Немалаважнай акалічнасцю ў дачыненні сведчанняў самога Чэрніка 
з’яўляецца той момант, што дакладнасць ягоных успамінаў ставяць пад сумненне 
даследчыкі, а сам ён пазначаецца як асоба, якая здзейсніла ўчынак, адпаведны 
таму, у якім абвінавачваецца і Кашыц. 

Архіўныя дакументы збольшага пацвярджаюць версію В. Чэрніка. З 22 мая 
1865 г. Кашыц знаходзіўся ў Цывільску. 19 сакавіка 1866 г. ён атрымаў дазвол 
на трохмесячную паездку ў Мінскую губерню для продажу свайго маёнтку, пасля 
чаго ў Цывільск болей не вярнуўся. У 1866 г. ён выехаў на чатыры месяцы ў Пе-
цярбург, а 2 студзеня гэтага ж года выехаў у Маскву. У 1867 г. Кашыц атрымаў 
дазвол на выезд за мяжу, а ў снежні 1868 г. яму было дазволена пражыванне 
ў Рызе. Некалькі разоў затым Кашыц прыязджаў у свой маёнтак Обрын На-
ваградскага павета. У красавіку 1869 г. ён быў вызвалены з-пад паліцэйскага 
нагляду, а ў 1872 г. атрымаў дазвол на свабодны выбар месца пражывання. З 
1876 г. Кашыц жыў у маёнтку Обрын і займаўся гаспадаркай. Меў сыноў Юзафа 
Калікста (нар. 1855) і Аляксандра Фелікса (нар. 1857), дачку Ванду Людвіку (нар. 
1860). Маёнтак Обрын з’яўляўся ўласнасцю сям’і Кашыцаў да 1939 г. 

Канстанцін Кашыц пакінуў успаміны, прысвечаныя перыяду навучання ў 
Дэрпцкім універсітэце, якія захоўваюцца ў Аддзеле рукапісаў Нацыянальнай 
бібліятэкі ў Варшаве (BN, rkps 2981), апрацаваныя праф. Янам Трынкоўскім. 

[Kaszyc K.]. Dorpackie wspomnienia (1837—1842) / Oprac. i skomentował J. Trynkowski. — 
Warszawa, 2000 (na prawach rękopisu); НГАБ. Ф. 295, воп. 1, спр. 1703 а, арк. 69—70, 79, 15—16; 
спр. 2407, арк. 1—8; спр. 3026, арк. 20; ф. 299, воп. 2, спр. 6063, арк. 145 адв.; ф. 1081, воп. 1, 
спр. 2, арк. 46 адв.; Гарбачова В. В. Удзельнікі паўстання… С. 179—181; Павлов В. А. Губернские 
и уездные органы… С. 163; Aftanazy R. Dzieje rezydencji... T. 2. S. 306—307; Czernik W. Pamiętniki 
weterana 1864 r. Wilno, 1914. S. 77; Gieysztor J. Pamiętniki... Т. 1. S. 254, 406—407; Т. 2. S. 159, 165, 
172, 200, 260, 301; Konwent Polonia. Historia — ludzie — czyny. Wilno, 1939. S. 61; Mienicki R. Ziemia 
nowogródzka... S. 39—47, 49, 53—58; Ostromęcka J. Pamiętnik... S. 257; Rok 1863 na Mińszczyźnie. 
S. 122—124; [Świętorzecki A.]. Ze wspomnień... S. 115—116.

12. Козел-Паклеўскі Яўстах — з Віленскай губерні. Каталік паводле 
веравызнання, студэнт Горацкага земляробчага інстытута. Перайшоў на бок 
паўстанцаў пры іхным нападзенні на Горкі 24 красавіка 1863 г. Асуджаны на 
12 гадоў катаржных работ. 

НГАБ. Ф. 3257, воп. 1, спр. 53, арк. 2—2 адв.; Цытовіч С. 1863 год у Горы-Горках быўшай 
Магілёўскай губерні (падзеі паўстання). Мінск, 1929. С. 112.

13. Любамірскі Стэфан — князь, магілёўскі маршалак. За дачыненне 
да паўстання быў сасланы. У ліпені 1873 г. атрымаў Найвышэйшы дазвол на 
пражыванне ў заходніх губернях Расіі. 

НГАБ. Ф. 295, воп. 1, спр. 2413, арк. 1—2; Gieysztor J. Pamiętniki... T. I. S. 166, 218—219, 300.

14. Маліноўскі Станіслаў — памешчык Наваградскага павета Мінскай 
губерні, сын Віктара, уласнік маёнтка Лозаўцы. Каля 1860 г. ахвяраваў Нава-
градскай бібліятэцы адно выданне ў пяці тамах. Магчыма, меў дачыненне да 
паўстання 1863 г., таму што быў сасланы і знаходзіўся ў Табольскай губерні. У 
1868 г. выехаў за мяжу. 

НГАБ. Ф. 320, воп. 1, спр. 331, арк. 29; Мулина С. А. Участники…; Kowkiel L. Prywatne 
księgozbiory... S. 177; Mickiewicz W. Pamiętniki. T. 2. S. 57.

15. Мікульскі Адольф — шляхціц з Наваградчыны, дэмабілізаваны капітан 
інжынерных войскаў. У 1863 г. уваходзіў у склад наваградскай паўстанцкай 
арганізацыі, выконваў абавязкі павятовага начальніка. Быў арыштаваны і 
сядзеў у турме ў Вільні разам з Якубам Гейштарам, які ахарактарызаваў яго як 
«вельмі слабога» чалавека. Сасланы на жыхарства ў Томск, дзе ў 1865 г., паводле 
паліцэйскай справаздачы, «добра сябе паводзіў». 22 чэрвеня 1870 г. адпраўлены 
ў Ніжні Ноўгарад. У 1875 г. атрымаў дазвол на вяртанне ў Мінскую губерню.

РГИА. Ф. 1286, оп. 50, д. 473, л. 642 об. — 643; LVIA. F. 1248, ap. 2, b. 970, d. 2, l. 119—120, 
213; Тамсама. D. 3, l. 752—765; Gieysztor J. Pamiętniki... Т. 2. S. 142, 149, 218; Mienicki R. Ziemia 
nowogródzka... S. 39, 52—53; Śliwowska W. Syberia... S. 265.

16. Парфяновіч Павел — з Віленскай губерні. Каталік паводле веравыз-
нання. Вучань Горацкага земляробчага вучылішча, перайшоў на бок паўстанцаў 

пры іхным нападзе на Горкі 24 красавіка 1863 г. 30 красавіка 1863 г. склаў 
зброю. Па канфірмацыі віленскага генерал-губернатара ад 13 мая 1864 г. пасля 
прывядзення да прысягі высланы на жыхарства пад нагляд паліцыі ў Арэн-
бургскую губерню. 

НГАБ. Ф. 3257, воп. 1, спр. 8, арк. 127; спр. 53, арк. 2 адв.

17. Паўловіч Эдвард Баніфацый (7.6.1825 (1818?)—10.2.1909) — нарадзіўся 
ў мястэчку Тургелі Віленскага павета, сын Францішка, каморніка ВКЛ, і Куне-
гунды Пагажэльскай. Грамадскі дзеяч, мемуарыст, мастак, асветнік. Вучыўся 
пры базыльянскім кляштары ў Жыровічах, Слоніме, Слуцкай гімназіі, якую 
скончыў у 1836 г. Затым пераехаў у Вільню, дзе ў якасці вольнага слухача 
наведваў лекцыі ў Медычна-хірургічнай і Духоўнай акадэміях. Акрамя гэтага 
браў прыватныя ўрокі мастацтва ў Канута Русецкага і Караля Рысінскага. У 
1849 г. пераехаў у Пецярбург, дзе паступіў у Акадэмію мастацтваў, якую скончыў 
у 1853 г. У перыяд навучання рабіў копіі з палотнаў Эрмітажа. 

У 1853—1856 гг. падарожнічаў па Заходняй Еўропе, наведаў Італію, Іспанію, 
Францыю, дзе таксама рабіў копіі, выконваючы просьбы землякоў-калекцыянераў. 
У Парыжы навязаў стасункі з мастакамі-эмігрантамі Тэафілам Ленартовічам, 
Уладзіславам Невяровічам і інш. Будучы ў Парыжы, пачаў друкаваць свае творы. 
У 1857 г. выйшла ягоная кніга пад назвай «Некалькі словаў літвіна».

У 1859 г. Паўловіч вярнуўся з падарожжа ў Наваградак, дзе пачаў працаваць 
выкладчыкам малявання ў мясцовай гімназіі. Заняўся антыалкагольнай прапа-
гандай сярод мясцовых сялян, у справе чаго выдаў ліст, адрасаваны святарству, 
які быў надрукаваны ў 1859 г. у пецярбургскім выданні «Слово». Свае погляды 
ў сялянскім пытанні друкаваў у парыжскім выданні «Wiadomości Polskie», 
варшаўскай «Gazecie Codziennej» і газеце «Kurier Wileński». Пры падтрымцы 
куратара наваградскіх школ Канстанціна Радзівіла заснаваў у Наваградку 
жаночы пансіён і нядзельную школу для сялян, а ў 1860 г. аматарскі тэатр, дзе 
з’яўляўся адначасова рэжысёрам, дэкаратарам і акцёрам. Акрамя гэтага, Паўловіч 
разам з мясцовай шляхтай і мяшчанамі становіцца заснавальнікам Наваград-
скай бібліятэкі, якая ўзнікла каля 1860 г. Сродкі на заснаванне гэтай бібліятэкі 
ахвяравалі каля трыццаці чалавек, сярод якіх Адам Кіркор, Ян Наргілевіч, 
Уладзіслаў Борзабагаты, Феліцыян Лашкевіч і Эдвард Паўловіч. Абавязкі 
ганаровага куратара выконваў У. Брахоцкі, віцэ-куратарам з’яўляўся ксёндз 
Канстанцін Эймант, адміністрацыйнымі справамі кіраваў ксёндз Лашкевіч, а сам 
Паўловіч выконваў абавязкі бібліятэкара. Шмат намаганняў Паўловіч прыкладаў 
дзеля адкрыцця помніка Адаму Міцкевічу, які планавалася ўсталяваць на га-
ры Міндоўга, на што расійскія ўлады не далі згоды. У 1861—1862 гг., перыяд 
распаўсюджання ў Каралеўстве Польскім супрацьурадавых маніфестацый, не 
падтрымліваў ідэі ўзброенага паўстання. Свае намаганні накіроўваў на павы-
шэнне ў сялянскім асяроддзі ўзроўню самасвядомасці. 

З пачаткам паўстання 1863 г. удзельнічаў у нарадзе наваградскіх мяшчан, 
якія выступалі за вызваленне сялян з прыгону. У сакавіку 1863 г. Паўловіч быў 

арыштаваны за «знойдзеныя ў яго творы злачыннага зместу і забароненыя 
лісты», а 8 сакавіка трапіў пад следства Мінскай следчай камісіі. Пачаткова 
знаходзіўся на волі, а ў маі 1863 г., пасля зацвярджэння ў якасці генерал-
губернатара М. Мураўёва, трапіў пад арышт. Па выніках следства Паўловіч 
быў сасланы на жыхарства спачатку ў Петразаводск, а затым у Аланецкую 
губерню. Там ён кантактаваў з сям’ёй Браніслава Любічанкоўскага, братам 
Юзафа Любічанкоўскага. За некалькі месяцаў да вызвалення ад пакарання 
быў пераведзены ў Екацярынаслаў. Сям’і не меў. Атрымліваў на пражыванне 
15 капеек у суткі і на здыманне кватэры 1 рубель 50 капеек на месяц. 

Пасля вызвалення з ссылкі Паўловіч спрабаваў асталявацца ў Пецярбургу, 
аднак не атрымаў на гэта згоды, пасля чаго ў 1867 г. вярнуўся ў Наваградак, а 
затым у Варшаву, дзе два гады працаваў у прыватнай мастацкай школе. Затым 
пераехаў у Львоў. Працаваў там настаўнікам малюнка ў жаночай настаўніцкай 
семінарыі, даваў прыватныя ўрокі, а ў 1870 г. уладкаваўся кусташам у Музеі 
Любамірскіх, дзе адпрацаваў 35 гадоў. Памёр у адзіноце ў Львове. 

Паўловіч з’яўляецца аўтарам успамінаў і мемуараў «Успаміны з-над Віліі 
і Нёмана» (1882), «Успаміны: Наваградак — турма — выгнанне» (1887), «З 
падарожжа па Літве» (1890), «З успамінаў. Год 1846» (1898), «Наваградак 
у XIX стагоддзі» (1902), «З жыцця літвіна» (1904), «Мае ўспаміны з часоў 
настаўнічання на Літве колькі дзясяткаў год назад» (1904), «Двое памятных 
сутак у Мінску, 1863 г.» (1906). 

На працягу жыцця Паўловіч займаўся навуковай дзейнасцю, падрыхтаваў 
і выдаў каталогі Музея Любамірскіх. Таксама ён аўтар працы «Погляд на 
становішча польскага выяўленчага мастацтва ў параўнанні з замежным ма-
стацтвам» (1881). Акрамя гэтага, займаўся жывапісам, працаваў у жанры 
партрэта («Аўтапартрэт», 1853), рабіў замалёўкі Наваградка і ваколіц, пісаў 
абразы. Фотаздымак Э. Паўловіча, датаваны 1900 г., змешчаны ў ягонай кнізе, 
прысвечанай Наваградку ХІХ ст. 

Pawłowicz E. Wspomnienia...; Pawłowicz E. Wspomnienia z nad Wilii i Niemna. — Lwów, 1882; 
Pawłowicz E. Nowogródek...; Pawłowicz E. Z życia Litwina. — Lwów, 1904; Pawłowicz E. Moje 
wspomnienia z czasów szkolnictwa na Litwie. — Lwów, 1904; Национальный архив Республики 
Карелия (НАРК). Ф. 1, воп. 36, спр. 91/1, арк. 118 адв. — 119; ЭГБ. Т. 6. Ч. 2. Мінск, 2003. С. 422; 
Janik M. Dzieje Polaków na Syberii. Kraków, 1928. S. 391—392; Kowkiel L. Prywatne księgozbiory... 
S. 144, 149, 181; Mickiewicz W. Pamiętniki. T. 2. S. 57—58; Mienicki R. Ziemia nowogródzka... S. 34, 
67, 71; Na nieznane losy. Między Ołońcem a Jadryniem. Dwa pamiętniki z zesłania po powstaniu 
styczniowym / Opracowała A. Brus. Warszawa, 1999. S. 225; PSB. Т. 25. Kraków, 1980. S. 479—481; 
Rok 1863 na Mińszczyźnie. S. 33, 49.

18. Пелікша (Пялікша) Карнелі (1823—12.07.1872) — са Слуцкага паве-
та Мінскай губерні, нарадзіўся ў Сталовічах (Наваградскі павет), сын Ігнація 
і Кацярыны Міладоўскай. Уласнік маёнтка Гуркі (Мінскі павет). Жонка Ма-
рыя Ваноўская. Вучыўся спачатку ў Слуцку, затым у Дваранскім інстытуце ў 
Вільні. З’яўляўся адным з арганізатараў паўстання і выконваў абавязкі мінскага 
цывільнага ваяводы. Павінен быў быць арыштаваны, аднак паспеў схавацца 
і выехаць за мяжу. Завочна было вынесена рашэнне аб ягоным смяротным 

пакаранні і канфіскацыі маёмасці, у тым ліку і каштоўнага кнігазбору. Жыў у 
Парыжы, Італіі, затым перабраўся ў Галіцыю, дзе ўзяў у арэнду вёску Лазараўка, 
там і памёр. Адзін з фотаздымкаў К. Пелікшы змешчаны ва ўспамінах Якуба 
Гейштара.

Кісялёў Г. На пераломе...; ЭГБ. Т. 6. Ч. 1. Мінск, 2001. С. 15; Gieysztor J. Pamiętniki... T. I. 
S. 255, 400.

19. Пуцята Антоні Зыгмунт Станіслаў (нар. 3.5.1832) — шляхціц На-
ваградскага і Ігуменскага паветаў Мінскай губерні герба ўласнага (памылкова 
прыпісваецца герб Сыракомля), сын Пятра і Соф’і Магнушэўскай. Нарадзіўся ў 
мястэчку Узда Ігуменскага павета Мінскай губерні, адзіны сын у бацькоў, уласнік 
маёнткаў Гаўрылава (1450 дзесяцін) і Пшчолка (150 дзесяцін) Ігуменскага паве-
та. Жанаты з Марыяй Гнаінскай (нар. 1841), дачкой Пятра Гнаінскага, каталік 
паводле веравызнання. 

У ліпені 1843 г. паступаў у Ляздаўскае вучылішча ў Інфлянцкай губерні. Са 
студзеня па 9 чэрвеня 1854 г. з’яўляўся студэнтам Дэрпцкага ўніверсітэта, які 
пакінуў на асабістае жаданне. З 13 ліпеня 1856 г. уладкаваўся канцылярыстам 
у канцылярыю Мінскага дваранскага дэпутацкага сходу. У красавіку 1858 г. 
выязджаў на чатыры месяцы на лячэнне на воды ў Германію і Італію, пасля 
вяртання ўладкаваўся на папярэдняе месца працы. 17 ліпеня 1857 г. атрымаў 
чын калежскага рэгістратара. 20 студзеня 1861 г. падаў прашэнне аб звальненні 
са службы. 

Магчыма, удзельнічаў у паўстанні 1863 г. Паводле сведчання Давіда 
Файнгаўза, нейкі Пуцята дастаўляў паўстанцам бочку пораху. Паводле 
матэрыялаў справаздачы камандзіра магілёўскага батальёна ўнутранай варты 
ад 25 студзеня 1864 г., Антоні Пуцята ўтрымліваўся ў Магілёўскім турэмным 
замку. 

Меў сыноў Пятра (нар. 1862) і Аляксандра (нар. 1869). Жыў у маёнтку Замір’е 
Наваградскага павета.

НГАБ. Ф. 319, воп. 3, спр. 275; ф. 319, воп. 2, спр. 3952; ф. 1081, воп. 1, спр. 2, арк. 72; ф. 3256, 
воп. 2, 54. Арк. 23—23 адв.; Fajnhauz D. 1863… S. 170.

20. Рачынскі Эдвард — памешчык Пінскага павета Мінскай губерні, 
сын Адама (Юзафа?), маёнтка не меў. Сасланы за дачыненне да паўстання. 
Атрымаў дазвол на вяртанне на сталае месца жыхарства. У снежні 1876 г. 
жыў у Ковельскім павеце Валынскай губерні ў маёнтку Стобыхве (Стобыхаве), 
«займаўся гаспадаркай». 

НГАБ. Ф. 295, воп. 1, спр. 3026, арк. 6; ф. 299, воп. 2, спр. 6062, арк. 75 адв.

21—23. Свентажэцкі Баляслаў (1831—1888) — памешчык Ігуменскага 
павета Мінскай губерні, сын Часлава (памёр 22.07.1864), уласніка маёнтка 
Багушэвічы Ігуменскага павета. Жонка Лаўра. Вучыўся ў Віленскім дваранскім 

інстытуце, Пецярбургскім універсітэце. Служыў у Мінскім дваранскім дэпутацкім 
сходзе, удзельнічаў у распрацоўцы ўмоваў сялянскай рэформы 1861 г. У паўстанні 
выконваў абавязкі камісара Мінскай губерні, дзейнічаў у атрадзе С. Ляскоўскага. 
За ягонае затрыманне была прызначана ўзнагарода 10 тысяч рублёў срэбрам, 
аднак ён паспеў восенню 1863 г. эміграваць. Бацька за ўдзел сына ў паўстанні 
быў высланы разам з жонкай на жыхарства ў Пензенскую губерню. Пасля смерці 
бацькі маёнтак перайшоў да Баляслава і трапіў пад канфіскацыю. 22 лістапада 
1863 г. накладзена забарона на маёнтак жонкі Б. Свентажэцкага Чаркасы.

У эміграцыі працягваў адукацыю ў вайсковай школе ў Сен-Сір (Францыя). 
Пасля Французскай Камуны выконваў абавязкі каменданта ў Алжыры. На за-
прашэнне маці, якая пасля вяртання з ссылкі знаходзілася ў Італіі, прыехаў у 
Венецыю, дзе з нявысветленай прычыны скончыў жыццё самагубствам. 

Фотаздымкі змешчаны таксама ва ўспамінах Апалінарыя Свентажэцкага і 
Якуба Гейштара.

НГАБ. Ф. 299, воп. 1, спр. 582, арк. 57, 340, 349—350; ф. 299, воп. 2, спр. 6062, арк. 75 адв.; 
Кісялёў Г. На пераломе...; ЭГБ. Т. 6. Ч. 1. С. 256; [Świętorzecki A.]. Ze wspomnień... S. 8; Gieysztor 
J. Pamiętniki... T. I. S. 254, 382—383,408.

24. Туганоўскі Канстанцін (каля 1810—1863) — памешчык Наваградскага 
павета Мінскай губерні, сын Вікенція. Жанаты з Соф’яй з Верашчакаў, ад якой 
атрымаў маёнтак Тугановічы, які папярэдне належаў Юзафу Верашчаку і куды 
неаднаразова прыязджаў да Міхала Верашчакі Адам Міцкевіч. Акрамя гэтага, 
валодаў маёнткам Рудашы. Каталік паводле веравызнання. 

Туганоўскі скончыў поўны курс навучання ў Віленскім універсітэце, пасля чаго 
19 сакавіка 1835 г. быў залічаны ў штат канцылярыі Гродзенскага губернскага 
межавога суда канцылярыстам. 21 студзеня 1835 г. ён атрымаў чын губернскага 
сакратара. 9 верасня 1840 г. у сувязі з закрыццём межавых судоў быў пакінуты 
за штатам. 29 студзеня 1843 г. удзельнічаў у арганізаваным у Далматаўшчыне 
святкаванні з нагоды імянін Тамаша Зана пасля ягонага вяртання з Сібіры. 
Туганоўскі меў дачыненне да дзейнасці Наваградскай бібліятэкі, у фонды якой 
каля 1860 г. ахвяраваў 105 выданняў у 251 тамах на французскай мове. 

Удзельнічаў у паўстанні 1863 г., уваходзіў у склад наваградскай паўстанцкай 
арганізацыі, дзе выконваў абавязкі акруговага начальніка. Быў арыштаваны 
і зняволены. Памёр у турме ў Вільні падчас следства. Хутка памерлі таксама 
ягоная жонка і дзве дачкі. Апошняя дачка, Юзэфа Туганоўская, паміраючы ў 
1930 г., ахвяравала маёнтак Тугановічы дзяржаве.

У 1861 г. маёнтак Тугановічы наведаў сын Адама Міцкевіча Уладзіслаў.

НГАБ. Ф. 299, воп. 5, спр. 182, арк. 1—2, 17—18 адв.; ф. 319, воп. 3, спр. 297; ф. 320, воп. 1, 
спр. 331, арк. 32 адв.; Aftanazy R. Dzieje rezydencji... T. 2. S. 387—389; Kowkiel L. Prywatne 
księgozbiory... S. 56, 79, 144, 191; Mickiewicz W. Pamiętniki. T. 2. S. 56—60; Mienicki R. Ziemia 
nowogródzka... S. 40, 56; Pawłowicz E. Wspomnienia... S. 52; Pawłowicz E. Wspomnienia z nad Wilii 
i Niemna. S. 77, 170; Pawłowicz E. Nowogródek... S. 64, 127; Śnieżko A. Dworek Mickiewiczowski w 
Nowogródku. Lida, 1939. S. 45, 70—71.

25. Тукала Мечыслаў (1817—1883) — з Вілейскага павета Віленскай губерні, 
нарадзіўся ў маёнтку Асцюковічы (Вілейскі павет), сын Ігнація, удзельніка 
паўстання 1831 г. у Завілейскім павеце, і Канстанцыі Свіды. Жонка Сюзана 
Багдановіч. Вучыўся ва ўніверсітэце ў Дэрпце на факультэце права. З 1863 г. 
выконваў абавязкі вілейскага маршалка. Перад паўстаннем знаходзіўся за 
мяжой і не падтрымліваў ягонай ідэі, аднак з пачаткам выступлення вярнуўся 
на радзіму. Адмовіўся падпісаць вернападданіцкі адрас віленскага маршалка 
А. Дамейкі, што стала прычынай ягонай ссылкі адміністратыўным шляхам, а на 
маёнтак быў накладзены секвестр. Пасля пяцігадовага знаходжання ў ссылцы 
атрымаў магчымасць пераезду ў Каралеўства Польскае. Нейкі час пражываў у 
Дрэздэне, пасля чаго вярнуўся на радзіму.

Gieysztor J. Pamiętniki... T. I. S. 250, 309.

26. Урублеўскі Канстанцін (нар. каля 1840 (1848 ?)) — шляхціц Наваград-
скага павета, жыў у Наваградку. Каталік паводле веравызнання. Па канфірмацыі 
М. Мураўёва ад 1 красавіка 1864 г. за знаходжанне ў паўстанцкім атрадзе быў 
асуджаны і сасланы на пасяленне ў Пермскую губерню пад паліцэйскі нагляд. 
Пакаранне адбываў у Кунгуры, дзе кантактаваў з сям’ёй Прандоўскіх. У 1867 г. 
атрымаў дазвол вярнуцца ў Каралеўства Польскае. Сям’і не меў.

ГАРФ. Ф. 109, 1 эксп., 1863, д. 23, ч. 416, л. 136 об.; Государственный архив в г. Кунгур. Ф. 560, 
оп. 1, д. 1; Государственный архив Пермской области (ГАПО). Ф. 297, оп. 3, д. 260, л. 254 об. — 257, 
486 об.; ЛНБ. Ф. Осолинських. Спр. 4535, арк. 215; РГИА. Ф. 1286, оп. 28, д. 1253, л. 5; оп. 50, д. 466, 
л. 433 об. — 434; оп. 50, д. 490, л. 246; д. 508; LVIA. F. 1135, ap. 4, b. 389, l. 38 (Інф. М. Міціньскай); 
НГАБ. Ф. 296, воп. 1, спр. 83, арк. 259, 302 адв.; ф. 299, воп. 1, спр. 573, арк. 546; Мулина С. А. 
Участники…; Maliszewski J. Sybiracy zesłani i internowani za udział w powstaniu. [Warszawa], 1930. 
S. 43; Mienicki R. Ziemia nowogródzka... S. 56; Prendowska  J. Moje wspomnienia / Wyd. E. Kozłowski, 
K. Olszański. Kraków, 1962. S. 298, 322—323, 328, 330.

27. Чапскі Эдвард (29.05.1819—15.01.1888) — граф, нарадзіўся ў маёнтку 
Заполле Слуцкага павета Мінскай губерні, сын Станіслава (памёр 1846) і Соф’і 
Абуховіч. Пачаткова вучыўся ў піярскай школе ў Варшаве, затым працягваў 
навучанне ў Берліне. З 1842 г. знаходзіўся на дзяржаўнай службе, працаваў у 
сакратарыяце Каралеўства Польскага ў Пецярбургу. Пасля смерці бацькі пакінуў 
службу і выправіўся ў замежнае падарожжа. У 1852 г. ажаніўся з Антанінай Ро-
жыцкай, набыў маёнтак Віжуны (Вількамірскі павет) і асеў там. Падтрымліваў 
кантакты з эмігрантамі, за што да 1856 г. знаходзіўся пад паліцэйскім наглядам. 
Прымаў актыўны ўдзел у прыгатаваннях да вызвалення сялян ад прыгону. Не 
з’яўляўся прыхільнікам паўстання. 9 чэрвеня 1863 г. быў арыштаваны ў Вільні 
за непадпісанне вернападданіцкага адраса, утрымліваўся ў віленскай цытадэлі, 
затым быў перавезены ў Коўна. Абвінавачваўся ў выкананні пастаноў Нацыя-
нальнага ўрада, за што ў 1864 г. яму вынеслі смяротнае пакаранне, якое рашэн-
нем Аляксандра ІІ было заменена на 8 гадоў цяжкіх работ на заводах (паводле 
звестак Я. Гейштара — на 12 гадоў). 2 студзеня 1865 г. прыбыў у Краснаярск, 
адкуль праз некалькі дзён яго адправілі ў Іркуцк, а адтуль у Севаковую. На 

падставе Маніфеста ад 16 красавіка 1866 г. тэрмін пакарання быў напалову 
зменшаны. Праз 4 гады атрымаў дазвол перайсці на пасяленне, жыў у Іркуцку, 
адкуль у 1871 г. выехаў у Самарскую губерню. Атрымаў дазвол на вяртанне, 
у 1876 г. знаходзіўся ў маёнтку Сваятычы (Наваградскі павет), які перайшоў 
да яго пасля смерці маці. Займаўся гаспадаркай, а таксама апрацоўваў свае 
ўспаміны, напісаныя ў ссылцы. Фотаздымак Э. Чапскага змешчаны таксама 
ва ўспамінах Якуба Гейштара.

Czapski E. Pamiętniki Sybiraka. — Londyn, 1964; НГАБ. Ф. 295, воп. 1, спр. 3026, арк. 20; ЭГБ. 
Т. 6. Ч. 2. С. 136; Gieysztor J. Pamiętniki... T. I. S. 287—288; Śliwowska W. Syberia... S. 162.


